
Уводзiны

У папярэднiя найноўшаму часу эпохi культавая архiтэктура 
займала цэнтральнае месца ў практыцы будаўнiцтва, увасабля-
ючы не толькi дасягненнi тэхналогiй, але i ўяўленнi людзей пра 
светабудову. У ХХ ст. культавая архiтэктура заняла прынцыпова 
iншае месца. Яе функцыя па-ранейшаму рэзка адрознiваецца ад 
прагматычных задач, напрыклад, жыллёвага або прамысловага 
будаўнiцтва. Але цяпер яна не прэтэндуе на паўнату адлюстра-
вання чалавечых памкненняў. Архiтэктурныя канцэпцыi най-
ноўшага часу нечакана праламлялiся ў сакральных пабудовах. 
Бо не толькi неарамантыкi i неакласiкi, але і функцыяналiсты i 
каструктывiсты зноў i зноў звярталiся да вечнай тэмы сакрума. 
ХХ ст. прадстаўляе нам шырокую палiтру пабудоў гэтага тыпу 
ад «Empire State Building» у Чыкага (паводле праекта У. Хола-
бёрда i М. Роша, 1923 г.) i працятых святлом бетонных цэркваў 
Агюста Перрэ да сатканай з цякучых светапатокаў каплiцы ў 
Роншанэ Ле Карбюзье альбо каплiцы Тэхналагiчнага iнстытута 
Саарынена ў Масачусетсе.

Культавая архiтэктура народаў Расiйскай iмперыi, у склад 
якой тады ўваходзiла i Беларусь, з ХХ ст. увайшла ў эпоху роск-
вiту ва ўсёй сваёй шматстылёвай i полiканфесiйнай рознаба-
ковасцi, прадказваючы якасны прарыў праз розныя неастылi 
да новага ўзроўню ўсведамлення канструктыўна-тэхнiчных 
магчымасцей i разумення этнiчных і рэлiгiйных традыцый. 
Пра гэта яскрава сведчыць творчасць Л.Н. Бенуа i выхадцаў з 
яго майстэрнi: А.В. Шчусева, А. Вiвульскага, В. Гарадзецкага i 
iншых майстроў, што ўзводзiлi храмы. Але знешнiя i ўнутра-
ныя прычыны 1914–1917 гг. перарвалi гэтую нiць, спынiўшы 
развiццё культавай архiтэктуры на тэрыторыi будучага СССР.

У верасні 1915 г. Заходняя Беларусь была акупавана нямец-
кімі войскамі. І пазней, калi ўвайшла ў склад Польшчы, стала 
спецыфiчным рэгiёнам, дзе працягвалi развiвацца традыцыi 

культавага дойлiдства i апрабiравацца новыя еўрапейскiя стылi. 
Гэтай праблеме i прысвечана наша праца.

Тэрмiнам «Заходняя Беларусь» вызначаюцца раёны кам-
пактнага пражывання карэннага беларускага насельнiцтва, 
якiя ў вынiку Першай сусветнай вайны i польска-савецкай 
вайны 1919–1921 гг. аказалiся падзелены папалам памiж СССР i 
Польшчай, што было зафiксавана Рыжскiм дагаворам (1921 г.). 
Гэта тэрыторыя налiчвала 28 паветаў, якiя ўваходзiлi ў склад 

Навагрудскага, Палесскага, 
Вiленскага i Беластоцкага 
ваяводстваў. Яе агульная 
плошча складала 82 тыс. 
км2 у сучасных межах Рэс-
публiкi Беларусь i на 1931 г. 
мела 4,6 млн чал. насельнiц-
тва. Высокага ўзроўню ў За-
ходняй Беларусi дасягнула 
архiтэктура, лiтаратура, 
тэатр, музычная культура. 
Адкрыццё мiжнародных 
кантактаў садзейнiчала шы-
рокаму знаёмству беларус-
кай культуры з дасягненнямi 
заходнiх лiтаратуры, мастац-
тва, архiтэктуры. Сотнi бела-
рускiх навукоўцаў i дзеячаў 
мастацтва працавалi i вучы-
лiся за мяжой, у першую 

чаргу ў Празе, Берлiне, Парыжы. Творчасць заходнебеларускiх 
мастакоў Я. Горыда, Я. Драздовiча, П. Сергiевiча, М. Сяўрука, 
скульптара Р. Яўхiмовiча i многiх iншых увайшла ў класiку бела-
рускай нацыянальнай культуры. У розныя перыяды ў Заходняй 
Беларусi працавалi сусветна вядомыя мастакі У. Страмiнскi, 
М. Дабужынскi, Ф. Рушчыц, С. Жукоўскi.

Ажывiлася таксама i рэлiгiйнае жыццё. Рэзка ўзмацніліся 
пазіцыі каталіцкай канфесіі. Паводле закону аб рэвіндыкацыі 
вяртаюцца культавыя будынкі і землі, якія раней належалі кас-

Касцёл Маці Божай Шкаплернай ў Ідолце. 
1938 г. Фота аўтара 2007 г.

цёлам. Так, напрыклад, у сакавіку 1920 г. была вернута католі-
кам уніяцкая беліцкая Святадухаўская царква. Падчас службы 
ў царкву ўвайшоў аддзел польскіх легіянераў з афіцэрам у су-
праваджэнні тутэйшых католікаў. Афіцэр абвясціў, што царква 
ператвараецца ў касцёл, і запатрабаваў неадкладнага спынення 
набажэнства. Святар М. Валкоўскі скончыў службу і прычас-
ціў адспавядаўшыхся. Католікі спелі некалькі польскіх патры-
ятычных песень, потым знялі і выкінулі абразы і царкоўнае на-
чынне. Пазней, у 1928 г., у Беліцы была пабудавана новая царква 
на праваслаўных могілках. Дзякуючы сродкам ад добраахвот-
ных ахвяраванняў праваслаўных прыхаджан 2 лістапада 1926 г. 
распараджэннем міністра грамадскай адукацыі было абве-
шчана абавязковым вывучэнне ва ўсіх школах. На вывучэнне 
рэлiгii адводзілася па 2 гадзіны на тыдзень. Была магчымасць 
і свабоднага выезду з мэтай паломнiцтва i ўезду для мiсiянераў 
розных канфесiй. Эканамiчны пад’ём пасля Першай сусветнай 
вайны, масавай эмiграцыi з СССР святароў, неабмежаванасць 
рэлiгiйнай прапаганды i роўнасць культаў (замацаваных у 
арт. 110–116 i арт. 120 Канстытуцыi Польшчы 1925 г.), значная 
экзальтаванасць грамадскай думкi як вынiк працяглага часу 
вайны (1914–1921 гг.), сацыяльных катаклiзмаў, абвостранага 
адчування канфесiянальнага i этнiчнага вызначэння садзейнi-
чалi пашырэнню практыкi культавага будаўнiцтва. Наяўнасць 
квалiфiкаваных архiтэктараў, будаўнiкоў, магчымасць атры-
мання грунтоўнай адукацыi ў Eўропе прадстаўлялi дастаткова 
кадраў для рашэння розных задач у культавым дойлiдстве.

У маі 1917 г. у Петраградзе клерыкальнымі дзеячамі з ін-
тэлігенцыі, блізкай да Каталіцкай духоўнай акадэміі, была ство-
рана беларуская клерыкальная дэмакратычная нацыянальная 
партыя – Беларуская хрысціянская дэмакратыя (БХД). Дзей-
насць яе хутка была перанесена ў Мiнск, дзе з 1916 г. канцэнт-
равалася грамадска-палітычная праца каталіцкага духавенства, 
беларуская мова стала ўжывацца ў каталіцкіх святынях. Бела-
руская хрысціянская дэмакратыя выдавала газету «Беларуская 
крыніца», што выходзіла з 8 кастрычніка 1917 г. у Петраградзе, з 
1918 г. – у Мiнску, з 1919  да 1940 г. – у Вільні, а таксама адчыняла 
беларускія школы, прытулкі і кааператывы. У Заходняй Бела-

русі, што ў 1921 г. адышла да Польшчы, каталіцызм развіваўся ў 
польскім нацыянальным духу. Пакуль Віленскім біскупам быў 
Ю. Матуcевіч (1918–1925), а ў Пінску – З. Лазінскі (да 1933 г.), 
антыбеларускія выступы польскага духавенства мелі прыватны 
характар. Сярод ксяндзоў-беларусаў пашыраўся рух за бела-
русізацыю каталіцкай царквы. Аднак польская іерархія касцёла 
бачыла ў беларускім касцёльным руху небяспеку, таму яна да-
маглася, каб падчас падпісання канкардату паміж Ватыканам і 
Польшчай (10 лютага 1925 г.) былі ўключаны пункты, у якіх га-
варылася, што ўжыванне беларускай мовы ў набажэнствах і ка-
тэхізацыі дзяцей павінна ўзгадняцца з польскім епіскапатам. У 
1926 г. мітрапалітам, арцыбіскупам Віленскім быў прызначаны 
Р. Яблжыкоўскі, які адразу пачаў праводзіць антыбеларускі курс 
у сваёй архідыяцэзіі. Былі забаронены казанні на беларускай 
мове, а ксяндзоў-беларусаў пераводзілі ў мясцовасці з польскім 
насельніцтвам. У Віленскай духоўнай семінарыі ўзмацнілася 
паланізацыя. Р. Яблжыкоўскі забараніў беларусам-католікам 
уступаць у Беларускую хрысціянскую дэмакратыю і асуджаў 
каталіцкую газету «Беларуская rрыніца». Такая ж палітыка кас-
цёльнай улады праводзілася і ў Пінскай дыяцэзіі. 

Але Другая сусветная вайна, акупацыя нямецкай арміяй і 
войскамi Польшчы не перарвала ў Заходняй Беларусi развiццё 
культавай архiтэктуры, што набiрала ўсё больш дынамiзму ў 
пошуках арыгiнальных форм i вобразаў, якiя, з аднаго боку, 
павiнны былi адпавядаць кананiчным асаблiвасцям адпавед-
нага культу, а з другой – адлюстроўваць iндывiдуалiстычную 
сутнасць культуры ХХ ст. 

Iстотным фактарам фармiравання архiтэктуры 1920–1930 гг. 
з’яўляюцца багатыя нацыянальныя традыцыi дойлiдства. Ме-
навiта ў гэты перыяд зараджаецца практыка рэстаўрацыi i кан-
сервацыi помнiкаў на строга навуковай аснове. Так, да прыкладу, 
быў узноўлены воблiк фарнага касцёла ў Гродне (ХV ст.), касцёла ў 
Гнезна (XV–XVI стcт.), праведзена кансервацыя Лiдскага, Крэўс-
кага i Навагрудскага замкаў. Адначасова працягваюць плённа i 
паўнакроўна развiвацца рэгiянальныя школы народнага драўля-
нага дойлiдства (асаблiва ў Брэсцкiм i Пiнскiм Палессi), працяг-
ваючы шматвяковыя мясцовыя традыцыi. Гэта паўплывала i на  

фармiраванне нацыянал-ра-
мантычнай плынi ў заходне-
беларускiх землях: намецiўся 
пераход ад умоўна-рэтрас-
пектыўных прыёмаў перы-
яду мадэрна да стварэння 
вобраза храма, якi найбольш 
поўна i магутна ўвасабляе 
мясцовыя гiстарычныя i мас-
тацкiя традыцыi.

Паралельна нарастаюць 
тэндэнцыi функцыянальнага 
кшталту, якiя са сферы свец-
кага грамадскага i жыллёвага 
будаўнiцтва (казармы, банкi, 
вiллы i г.д.) пранiкаюць у 
культавую архiтэктуру. Узае-
мадзеянне спецыфiчных рыс 
розных культаў з канструк-
тывiзмам прыводзiла да стварэння ўразлiвых вобразаў новага 
стылю. У новых храмах увасаблялася квiнтэсенцыя не толькi 
таго або iншага рэлiгiйнага вучэння, але i архiтэктурнага воб-
раза, перададзенага праз канструкцыю, якая максiмальна адказ-
вала духу найноўшага часу. Канструктывiзм пакiнуў заўважны 
след у архiтэктуры 1920–1930 гг., у канцы 1930-х гг. дамiнуючы 
ў грамадзянскiм будаўнiцтве.

Паралельна з канструктывiзмам рэакцыя на мадэрнiзацыю 
культавай архiтэктуры нараджае iмкненне да рэанiмацыi «неа-
стыляў», у першую чаргу класiцыстычнага i неагатычнага на-
кiрункаў. Гэта тэндэнцыя знайшла шырокае ўвасабленне ў бу-
даўнiчай практыцы.

Архiтэктура Заходняй Беларусi не знайшла адлюстравання 
ў спецыялiзаваных выданнях наогул, што ўскладняла працу над 
гэтым матэрыялам. У працэсе вывучэння тэмы мы карысталiся 
часткай матэрыялаў Архiва дзяржаўнасцi ЛР, бiблiятэкi АН Лi-
твы (Вiльня) i царкоўнай перыёдыкай 1918–1939 гг. Некаторую 
iнфармацыю мы атрымалi ў музеях Брэста, Пiнска, Гродна. Ня-

Касцёл Станіслава Косткі ў Ваўкавыску. 
1936 г. Са здымку 1930-х гг.

вывучанасць перыяду гiсторыi, якi мы разглядаем, у архiтэк-
туры, iнфармацыйны вакуум вакол яго робяць дадзеную працу 
абсалютна арыгiнальнай. Яе актуальнасць узрастае ў сувязi з 
рэлiгiйным адраджэннем у Беларусi, рэстаўрацыяй i адкрыц-
цём храмаў. З’явiлася магчымасць па заслугах ацанiць адну з 
важнейшых глаў развiцця айчыннай архiтэктуры.

Большасць прыведзеных у працы помнiкаў вывучаны намi 
вiзуальна, зроблены натуральныя здымкi. Арыгiнальнасць да-
дзенай працы складаецца таксама i ў iмкненнi ўпершыню пра-
весцi класiфiкацыю i перыядызацыю культавай архiтэктуры 
Заходняй Беларусi 1918–1939 гг. Безумоўна, праца не можа прэ-
тэндаваць на поўнае асвятленне помнiкаў перыяду, якi мы раз-
глядаем. Вiдавочна, што асноўная даследчая праца, у тым лiку i 
архiўная, яшчэ наперадзе. Тут жа мы прапануем агляд кола пом-
нiкаў, яшчэ ў сваёй большасцi не ўведзеных у навуковы зварот.

Што датычыцца непасрэдна нашай лакальнай тэмы, то, 
безумоўна, у першую чаргу трэба ўспомнiць пра «Збор помнi-
каў гiсторыi i культуры Беларусi» ў 9 тамах. Менавiта ў гэтым 
выданнi адносна поўна былi пералiчаны помнiкi культавага 
дойлiдства Заходняй Беларусi 1920–1930-х гг. Некаторую iнфар-
мацыю можна ўзяць у «Энцыклапедыi лiтаратуры i мастацтва 
Беларусi». На жаль, як мы ўжо адзначалi, у наступных выдан-
нях, нават такiх, як «Гiсторыя архiтэктуры Беларусi» В. Чан-
турыя, нi слова не сказана пра архiтэктуру Заходняй Беларусi 
1918–1939 гг. На жаль, не папаўняе гэты прабел i пяцiтомная 
«Гiсторыя беларускага мастацтва», выданне якой толькi закон-
чылася. Першыя публiкацыi пра архiтэктуру Заходняй Беларусi 
толькi пачалi з’яўляцца ў беларускай спецыяльнай перыёдыцы: 
«Будаўнiцтва i архiтэктура Беларусi», «Мастацтва», «Спадчына», 
«Наша Вера».

У нейкай ступенi разглядаецца гэта тэма – «Помнiкi 
Слонiма» Кулагiна i Караткевiч. Але абмежаванасць рамкамi ад-
наго горада, лакальнасць даследавання не даюць поўнага ўяў-
лення пра будаўнiцтва ў 1920–1930 гг. нават у Слонiме. У кнiгу 
не патрапiлi некаторыя помнiкi, у прыватнасцi грэка-каталiцкая 
царква ў Альберцiне, 1932 г. Касцёл у Лінове беларускамоўны 
том «Збору помнікаў гісторыі і культуры Беларусі», прысвечаны 
Брэсцкай вобласці, датуе першай паловай ХІХ ст. Але ў руска-

моўным варыянце таго ж тома касцёл «амаладзілі» на стагоддзе, 
пазначыўшы яго будаўніцтва пачаткам ХХ ст. Прыкладна тая ж 
дата фігуруе ў акадэмічнай «Гісторыі беларускага мастацтва». У 
гэтых выданнях храм залічаны да помнікаў драўлянага дойлiд-
ства з элементамі неа(ці псеўда)готыкі.

У гэтай сiтуацыi мы звярталiся да багатай бiблiяграфii 
1920–1930 гг. Заходняй Беларусi. Найбольшую цiкавасць для нас 
прадстаўляе царкоўная перыёдыка, у якой змяшчалiся звест кi 
пра будаўнiцтва новых культавых пабудоў. На расiйскай мове ў 
гэты час выходзiла пераважна праваслаўная лiтаратура: «Вест-
ник Виленского праваславного Св. Духова братства», «Вестник 
православной митраполии в Польше»; «Гродненские епархи-
альные ведомости»; «Литовские епархиальные ведомости» i г.д. 
Цэлы рад выданняў быў выкананы стараабрадчым саветам у 
Польшчы («Орган, посвящённый церковным делам») i iнш. Пра-
тэстантызм сярод расiян быў распаўсюджаны менш, безумоўна, 
i перыёдыка была не багатай. Мы звярталiся толькi да часопi-
саў евангельскiх хрысцiян – «Религиозный журнал для народа» 
(орган баптыстаў). На рускай мове выдаваўся унiяцкi часопiс 
«К объединению» (рускi рэлiгiйны часопiс) i «Записки чина Св. 
Василия Великого» (Львоў). Грэка-каталiцкае выданне па-бе-
ларуску налiчвае дзесятак найменняў. Мы звярталiся толькi да 
часопiса «Новы шлях. Незалежна-культурная рэлiгiйная часо-
пiсь», дзе асвечаны некаторыя бакi культавага будаўнiцтва.

Значна шырэйшая бiблiяграфiя беларускiх i польскiх ка-
талiцкiх выданняў (па-беларуску лацiнскiм шрыфтам). У мно-
гiх з iх дастаткова падрабязна апiсваюцца храмавыя пабудовы i 
iх будаўнiцтва. Спiс выкарыстанай намi перыёдыкi прыведзены 
ў агульным спiсе лiтаратуры. Апроч царкоўнай перыёдыкi, 
мы карысталiся польскiмi навуковымi выданнямi па архiтэк-
туры, урбанiстыцы i iнш., у прыватнасцi працамi Гарушэўскага, 
Брандта, Рэвеньскай, выдадзенымi ў 1920–1930 гг. Матэрыялы 
аб найноўшым культавым будаўнiцтве рэгулярна змяшчалi 
такiя мясцовыя часопiсы i газеты, як «Ziemie», «Wiadomosci 
geograficzne», а таксама шэраг кнiг, прысвечаных гiсторыi архi-
тэктуры Расii, Польшчы і Лiтвы.

Станаўленне беларускай нацыянальнай школы архiтэктуры 
звязана з iмёнамi Л. Вiтана-Дубейкаўскага, К. Дуж-Душэўскага, 

Ю. Клоса. Патрэбна адзна-
чыць, большасць беларускiх 
архiтэктараў таго часу былi 
звязаныя з пецярбургскай 
школай. Так, напрыклад, 
К. Дуж-Душэўскi па скан-
чэннi рэальнай гiмназii ў 
Вiльнi паступiў у Пецяр-
бургскi горны iнстытут. Тут, 
у Пецярбурзе, ён з 1912 па 
1914 г. кiраваў навукова-лi-
таратурным таварыствам 
студэнтаў-беларусаў пры 
Пецярбургскiм унiверсiтэце, 
рэдагаваў зборнiк «Ранiца». 
Разам з ксяндзом Будзькам 
рэдагаваў газеты «Дзяннiца» 
i «Svietač». У Пецярбургу ён 
удзельнiчаў ад беларусаў ва 
ўсерасiйскiм дэмакратыч-
ным з’ездзе ў 1916 г. Жыў у 
Вiльнi. Пасля 1922 г. у Каў-
насе ў Мiнiстэрстве замеж-
ных спраў Лiтвы займаў па-

саду iнжынера-архiтэктара, потым у Мiнiстэрстве транспарту. 
Пабудаваў шмат жыллёвых i грамадскiх аб’ектаў у Лiтве (пер-
шую радыёстанцыю, кiно «Метрапалiтэн», пачтамты, банкi, 
асабнякi), рэдагаваў часопiс «Тэхнiка i гаспадарка», выдаваў 
цэлы рад падручнiкаў па будаўнiцтве, архiтэктуры, гiсторыi на 
беларускай мове, пераклаў «Падручнiк гiсторыi» Вiпера i г.д. 
Творчасць, тэарэтычныя, практычныя даследаваннi ў вобласцi 
архiтэктуры К. Дуж-Душэўскага мелi вялiкае значэнне для фар-
мiравання архiтэктуры Беларусi першай паловы ХХ ст. Яго тава-
рыш па студэнцтве ў Пецярбургу Л. Вiтан-Дубейкаўскi пакiнуў 
след у практыцы культавай архiтэктуры i ўкараненнi канструк-
тывiзму ў масавым жыллёвым будаўнiцтве. Пасля заканчэння 
Школы будаўнiчых рамёстваў у Варшаве Вiтан-Дубейкаўскi 

Лявон Вітан-Дубейкаўскі, консул БНР  
у Варшаве. 1919 г. (БДАМЛіМ)

таксама вучыўся ў Пецярбургу, скончыў Iнстытут грамадзян-
скiх iнжынераў. К 1907 г. ен меў асабiстае бюро ў Смаленску. 
Пабудаваў цэрквы ў Манастыршчыне, Вязьме, касцёл у Сма-
ленску i каплiцу на каталiцкiм магiльнiку, а ў 1901 г. – фабрыку 
жалезабетонных вырабаў. 

Пасля 1907 г. Дубейкаўскi выехаў на тры гады ў Парыж, дзе 
вучыўся ў вядомай Акадэмii архiтэктуры (Ecole d’architecture) 
i атрымаў дыплом архiтэктара-мастака. Пасля Парыжа ён вяр-
таецца ў Варшаву, а ў 1916 г. зноў аказваецца ў Пецярбургу, дзе 
задумвае стварэнне беларускага стылю ў сакральнай архiтэк-
туры.

Вялікі ўнёсак у развіццё нацыянальнай школы дойлідства, 
яе вывучэнне i зберажэнне помнікаў зрабіў польскі архітэктар 
Юліюш Клос. Калі Ю. Клос упершыню наведаў Браслаўшчыну ў 
другой палове 1922 г. у сувязі з працай над праектам Мяжанскага 
касцёла, ён звярнуў увагу на архаічную забудову часткі вёскі, 
асобныя гаспадарчыя будынкі, цікавыя з пункту гле джання 
традыцый народнага дойлідства. Найбольш адметныя аб’екты 
прафесар сфатаграфаваў. У Гістарычным архіве Літвы зберага-
юцца 17 фотаздымкаў, зробленых Ю. Клосам у Мяжанах. Нека-
торыя з іх неаднойчы ўжываліся ў якасці ілюстрацый для прац 
па народным дойлідстве Беларусі. У далейшым Ю. Клос пра-
цягваў фотафіксацыю найбольш адметных, на яго погляд, пом-
нікаў і мясцін Браслаўшчыны. Вельмі каштоўныя для сучасных 
даследчыкаў фотаздымкі цэнтральнай плошчы і ся дзібы ў мяс-
тэчку Опса, забудовы Браслава XIX – пачатку XX ст., крыжоў у 
наваколлі Браслава, архітэктурных помнікаў Друі. З цягам часу 
прафесар стаў добрым знаўцам помнікаў даўніны Браслаўскага 
павета. У 1929 г. ён кансультаваў працу В. Кешкоўскага па інвен-
тарызацыі помнікаў рэгіёна. У 1930–1931 гг. Юліюш Клос разам 
са Станіславам Лорэнцам, Янам Булгакам і студэнтамі Віленс-
кага універсітэта прымае ўдзел у экспедыцыях па інвентарыза-
цыі помнікаў Браслаўшчыны. Прафесар выканаў архітэктурныя 
абмеры, планы шэрага цікавых аб’ектаў: палацаў у Бяльмонтах, 
Завер’і, культавых пабудоў Друі і інш. У вопісе папер Клоса ў 
Гістарычным архіве Літвы пералічаны звыш 100 спраў, якія да-
тычацца даследаванняў асобных помнікаў Браслаўшчыны. На 

жаль, большая частка гэтых каштоўных матэрыялаў не трапіла 
пры перадачы фонду ў архіў.

У 1920–1930 гг. у Заходняй Беларусi жылi i тварылi многiя 
архiтэктары, такiя, напрыклад, як А. Вiвульскi, аўтар шмат-
колькасных праектаў культавых пабудоў (касцёлаў, каплiц). 
Паводле яго праекта быў створаны сакральны мемарыял на 
Трохкрыжовай гары ў Вiльнi, касцёл Сэрца Iсуса, будаўнiцтва 
якiх расцягнулася на доўгiя гады i не было завершана да смерцi 
архiтэктара, якi запраектаваў самы грандыёзны храм за ўсю гiс-
торыю края. Разнастайнасць задач, якiя стаяць перад архiтэкта-
рамi пачатку ХХ ст., прадвызначыла разнастайнасць iх творчых 
почыркаў: так, у рэчышчы неакласiцызму працаваў Фiлiсевiч, 
неабарока – Жаландкоўскi, Вакер, Шлютэр i iнш.

Заснавальнiкам беларускага нацыянальнага стылю ў дой-
лiдстве стаў Леў Вітан-Дубейкаўскі. Але неарамантызм у Бела-
русi пачатку ХХ ст. з’яўляецца дастаткова складаным i шматпла-
навым і часта небеларускiм па форме i складзе. Тут быў шырокi 
дыяпазон iмкненняў i творчых прыёмаў. У культавай пабудове 
напрадвесні ХХ ст. гэта выявiлася ў звароце да неарамантыкi. 
Iснуючы адначасова з мадэрнам, гэта плынь паступова раства-
рылася ў iм. Эстэтычную сутнасць такога сiмбiёзу добра харак-
тарызуе, напрыклад, творчае крэда мiнскага скульптара i архi-
тэктара пачатку ХХ ст. Атана Краснапольскага. Ён пiсаў: «За-
хапляючыся прамiтыўнай прастатой сярэднявечча, я пранiкся 
духам раманскiх замкаў i таму, нягледзячы на наватарства 
форм маёй архiтэктуры, адчуваецца на ёй адбiтак стагоддзяў. 
Марачы аб стварэннi арыгiнальнай нацыянальнай архiтэк-
туры, я iду шляхам нямецкiх мадэрнiстаў, аднак толькi ў тым 
сэнсе, што не кампiлiрую са склаўшымiся стылямi, а, ператва-
раючы знешнюю форму (праз спрашчэнне), iмкнуся зразумець i 
захаваць дух старажытных пабудоў... Так я ствараю свае замкi 
i касцёлы» (Tygodnik illiustrowiany, 1911). У тым жа накiрунку 
працавалi, напрыклад, Тамаш Пайдзерскi (па яго праектах 
былi ўзведзены касцёлы Сымона i Алены ў Мiнску, у Ютрасiне 
(Прусiя) i iнш., мастак i дэкаратар Францiшак Бруздовiч (афар-
мляў касцёлы ў Мiнску, Нясвiжы, Цiмкавiчах i г.д.).

Неабходна адзначыць i яшчэ адну характэрную рысу неа-
рамантызму ў Беларусi. Гэта раздзяленне iнтэлiгенцыi па роз-

ных нацыянальных iмкненнях. Калi нацыянал-патрыятычная 
беларуская iнтэлiгенцыя (як i заходнеўкраiнская i лiтоўская) 
угледжвала ў сваёй дзейнасцi шлях да стварэння нацыяналь-
най культуры, то польская змагалася з расiйскай спадчынай, 
нарошчвала асабiсты экспансiянiзм. Вось, напрыклад, цытата, 
якая характарызуе польскiх культуролагаў пачатку ХХ ст., 
польскага гiсторыка: «...праз гарады i мястэчкi паўночна-ўсход-
няй Польшчы прайшоў выразнае тхненьне Масквы». Значыцца, 
мэта – «ачышчэнне» паўночна-ўсходняй Польшчы (паўночна-

заходняй Беларусi) ад «маскоўскiх» уплываў, г.зн. хутчэйшае 
надданне ёй чыста польскага выгляду. Галоўным клопатам ад-
міністрацыі, як сведчаць дакументы, стала праблема размя-
шчэння староства, яго аддзелаў, іншых устаноў, раскватара-
вання служачых і іх сем’яў. Грамадскіх будынкаў амаль не было, 
а дамы местачкоўцаў па памерах саступалі часам вясковым ха-
там. З падобнымі праблемамі сутыкаліся павятовыя і ваяводскія 
ўлады і ў некаторых іншых паселішчах усходніх ваяводстваў. 

Нясвіж. Урадавая калонія.  
Архіт. Тадор Буршэ, цывільны інжынер Юзаф Крупа. 1934 г.

Вырашыць праблему прызвана была дзяржаўная акцыя па 
ўзвядзеннi спецыяльных комплексаў адміністрацыйных і жы-
лых будынкаў – так званых калоній дзяржаўных дамоў. Акцыя 
пачала рыхтавацца ў 1923 г. Калоніі меркавалася ўзвесці ў 44 
паселішчах Навагрудскага, Палескага, Валынскага і Віленскага 
ваяводстваў, прычым на Віленшчыну прыходзілася 16 паселі-

Тыпавы праект жылога дома для дзяржаўных функцыянераў.  
Агульны вонкавы выгляд. Архіт. Ежы Бейль. 1927 г.

Тыпавы праект жылога дома для дзяржаўных функцыянераў.  
Галоўны фасад, планы паверхаў. Архіт. Ежы Бейль. 1927 г.

шчаў. Да ўдзелу ў акцыі былі прыцягнуты архітэктары з Вар-
шавы, некаторых іншых гарадоў Польшчы. Архітэктарам дава-
лася замова на распрацоўку тыпаў дамоў для забудовы, сітуа-
цыйных планаў (урбаністычных праектаў), даручаўся нагляд за 
ажыццяўленнем праектаў. Сярод групы архітэктараў, прыцяг-
нутых да працы, быў і прафесар Ю. Клос. Ён распрацаваў пра-
екты двух тыпаў жылых дамоў (усяго над 33 тыпамі будынкаў 
працавалі 14 архітэктараў). 19 іншых архітэктараў выконвалі 
урбаністычныя праекты. 

Існавалі прынцыповыя патрабаванні да ўсіх распрацоў-
шчыкаў гэтых праектаў – новыя калоніі павінны былі гар-
манічна спалучацца з мясцовымі забудовамі і адпавядаць су-
часнаму ўзроўню урбаністыкі. Чакалася, што акцыя паспрыяе 
не толькі канкрэтнаму рашэнню праблем з будынкамі, але будзе 
карыснай і ў ідэалагічным сэнсе – адлюструе трываласць і ста-
більнасць новай ўлады, пасадзейнічае развіццю культуры на 
ўсходзе краіны.

рамантычны рэтраспектывiзм на мяжы ХІХ–ХХ стст. 

Неагатычны накiрунак паводле спецыфiчных этнiчных i рэ-
лiгiйных асаблiвасцей яскрава праявiўся ў рымска-каталiцкiм i 
пратэстанцкiм культавым будаўнiцтве (касцёлы ў Мiнску, Вi-
цебску, Паставах, Мiёрах, Браславе i многiя iншыя, кiрхi ў По-
лацку, Гродна i г.д.), а таксама ў нехрысцiянскiх храмах (сiнаго-
гах i мячэцях), якiя культывавалi формы ўсходняй архiтэктуры 
досыць часта свабодна i арыгiнальна.

Выступаючы ў ролi духоўнай апазiцыi расiйскай дзяржаў-
насцi i праваслаўю, каталiцызм актыўна прапагандаваў заход-
нееўрапейскiя формы архiтэктуры. Як правiла, яны былi моцна 
гiпертрафiраваныя, асноўвалiся на механiчным пераносе прыё-
маў готыкi альбо рамантыкi не ў мясцовай, а ў класiчнай трак-
тоўцы i з’яўлялiся прыкладам тыповай эклектыкi. Стаўшы «ўзо-
равым стылем» для каталiцкага будаўнiцтва, неаготыка была 
дамiнуючай ў архiтэктуры неарамантызму XIX ст. у Беларусi. 
Найбольш дасканалыя кампазiцыйна-пластычныя магчымасцi 
i ўразлiвыя мастацкiя пераўтварэннi неаготыкi праявiлiся ў па-
будовах канца XIX – пачатку XX ст. (вiдзаўскi Троiцкi касцёл, 
касцёлы ў Гервятах, Нарачы, Вiлейцы, Iўi, Лагiшыне, Косава, Ра-
каве i г.д.). Да пачатку XX ст. неагатычныя пабудовы характары-
зуюцца мастацкай цэласнасцю готыкi, эстэтызацыяй канструк-
цый, зваротам да мясцовых традыцый. Дасягнуўшы высокага 
ўзлёту, неаготыка ў Беларусi прадвызначыла свой моцны ўплыў 
i на мадэрн, i на зараджэнне функцыяналiзму.

Другой моцнай плынню новага накiрунку пачатку XX ст. 
была неараманіка, якая мела, праўда, больш лакальнае значэнне. 
Элементы неараманiкi шырока выкарыстоўвалiся ў маёнтка-
вым будаўнiцтве (акуратныя паясы, контрфорсы, масiўныя 

шчыпцы франтонаў i вежы з машыкулямi). Прыкладамi могуць 
паслужыць маёнткi ў в. Краскi Ваўкавыскага раёна, у в. Баль-
цэнiкi Воранаўскага раёна i г.д. У культавай архiтэктуры былi 
распаўсюджаны трохнефавыя базiлiкi, галоўныя фасады якiх 
фланкiравалi ярусныя вежы (в. Слабодка Браслаўскага раёна). 
Пабудовы характарызавалiся падкрэслена гранёнымi аб’ёмамi, 
выкарыстаннем адкрытай кладкi з цэглы i валуноў, цылiндрыч-
ных крыжовых купалаў, зводаў, афармленнем галерэй, аконных 
i дзвярных праёмаў аркатурай (касцёлы ў в. Задарожжа i Пра-
зарокi Глубокскага раёна, в. Лаздуны Iўеўскага раёна, Сымона i 
Алены ў Мiнску i г.д.). Але i тут «сярэдневяковыя» фантазii былi 
яшчэ далёкiя ад асабiста беларускiх архiтэктурных традыцый.

Спробай звароту да нацыянальных асаблiвасцей было 
«адраджэнне» барока. Неабарока апелявала да глыбокiх тра-
дыцый архiтэктуры барока ў Беларусi i, безумоўна, адпавядала 
эстэтыцы эклектызму канца ХІХ ст. Але, на жаль, гэты накiру-
нак архiтэктуры не здолеў падняцца да навуковага асэнсавання 
мастацка-пластычнай пераапрацоўкi беларускага барока ХVI–
ХVIII стст. У вынiку неабарочныя пабудовы моцна прайгралi ў 
параўнаннi з арыгiнальным барока, якое так моцна i бачна было 
ўвасоблена ў горадабудаўнiчай структуры практычна ўсiх гара-
доў i мястэчак Беларусi. Неадпаведнасць матэрыялу (неатын-
каваная дэкаратыўная кладка касцёла ў в. Дварэц Дзятлаўскага 
раёна) альбо механiчна прыўнесеныя дэталi (касцёл у в. Iндуры 
Гродненскага раёна), безумоўна, аб гэтым сведчаць. Хоць былi i 
вельмi ўдалыя стылiзацыi ў духу барока (касцёл у в. Пархвёнава 
Докшыцкага раёна, Петрапаўлаўскi касцёл у в. Мядведзiчы Ля-
хавiцкага раёна, архiтэктар С. Шылер), якiя сведчылi аб яшчэ 
нераскрытых магчымасцях гэтага стылiстычнага накiрунку. Не 
выпадкова да яго iзноў звярталiся архiтэктары i пасля Першай 
сусветнай вайны, разумеючы барока як стыль, найбольш адпа-
ведны нацыянальным традыцыям.

Неаготыка

Акрамя засваення барочных традыцый, паралельна былi 
спробы стварэння рамантызаваных вобразаў на аснове iнтэр-
прэтацыi готыкi ХIV–ХV стст. Гэта тэндэнцыя знайшла сваё 

ўвасабленне пераважна ў маёнткавым будаўнiцтве (вiлы, кап-
лiцы, скляпы). Спецыфiчнасць гэтага стылiстычнага накiрунку 
не знайшла шырокага водгуку ў будаўнiчай практыцы. Але 
шэраг помнiкаў, узведзеных у 1920–1930 гг., сведчаць аб гусце i 
шырокiм кругаглядзе архiтэктараў, што стварылi iх.

Адзiн з найбольш яскравых узораў нацыянальнага раман-
тызму – касцёл Яна Хрысцiцеля ў в. Мсцiбаў Ваўкавыскага 
раёна.

Яго будаўнiцтва расцягнулася, з прычыны вайсковых дзе-
янняў, амаль на дзесяць гадоў, 1910–1919 гг. Гэты касцёл уяў-
ляе сабой двухвежавы аб’ём базiлiкальнага тыпу з трансептам, 
трохграннай абсiдай i дзвума сакрыстыямi. Галоўны заходнi 
фасад з трох частак: цэнтральная частка з найбольшымi вок-
намi i парталам, завершаным трохкутным спiчастым франто-
нам, накладзеным на сапраўдны шчыпец стромага даху i дзве 
высокiя шмат’ярусныя вежы, квадратныя ў сячэннi, якiя флян-
куюць фасад па кутах. Вежы завершаны складана прафiлява-
нымi шатрамi барочнай трактоўкi. Кожная з частак мае асобны 
ўваходны спiчасты праём. Бакавыя фасады рытмiчна падзе-
лены лучковымi праёмамi ў два ярусы. Па нiжнiм ярусе памiж 
вокнаў размешчаны прыступкавыя контрфорсы. Куты вежаў, 
трансепта i абсiды флянкуюцца такiмi самымi прыступкавымi 
контрфорсамi.

У iнтэр’еры нефы перакрытыя цылiндрычнымi скляпеннямi 
зоркавага малюнку.

Вобраз касцёла ўтвораны з рознастылёвых элементаў. 
Агульны i аб’ём, i некаторыя канструктыўныя элементы (контр-
форсы, шчыпцы – вiмпергi, скляпеннi) запазычаны з эпохi 
ранняга сярэднявечча, але кампазiцыйная трактоўка i форма 
шатровага завяршэння вежаў – з барока. Адкрытая неатынка-
ваная муроўка з рознапамернай цэглы таксама фармiруе пэўны 
рэтраспектыўны вобраз бажнiцы. Прататыпамi гэтага будынку 
было, напэўна, сярэднявечнае дойлiдства Ўсходняй Прусii, дзе 
большасць гатычных помнiкаў шматразова перабудоўвалiся, а 
таму спалучалi ў сабе прыкметы розных стыляў, часам даволi 
арганiчна. Аднак у Мсцiбаве мы маем не копiю канкрэтнага 
ўзору, а хутчэй варыяцыю мадэрну на тэму рэгiянальных тра-
дыцый.

У паўночным рукаве трансепта захаваўся арыгiнальны 
драўляны двух’ярусны алтар Святога Яна XIX ст., з капiтэлямi 
карынфскага ордэру, упрыгожаны ажурнай разьбой. На хорах 
месцiцца старасвецкi арган, аздоблены неабарочным дэкорам. 
Гэтыя элементы ўбрання выдатна пасуюць да стрыманага ў 
аздобе iнтэр’ера, выяўляючы яго традыцыяналiсцкi дух. У да-
дзеным выпадку мы маем справу з пераходнай стылiстыкай ад 
рэтраспектыўнага накiрунку пачатку XX ст. да стварэння ад-
метнага мясцовага стылю, якi мусiў адпавядаць густам тутэй-
шага насельнiцтва.

Неагатычныя ўплывы пранiклi i ў традыцыйнае драўлянае 
дойлiдства.

Паказальным ёсць прыклад касцёла Сэрца Iсуса ў Кан-
велiшках, вёскi на Воранаўшчыне. Гэтая бажнiца ўзведзена ў 
1916 г. з дрэва, аднак таксама ў неагатычным кшталце. Яго ас-

ноўны аб’ём складаецца з 
амаль роўных па вышынi 
элементаў: асноўнага зруба 
зальнай прасторы, пяцiгран-
най алтарнай апсiды i квад-
ратнага ў плане прытвора. 
Абапал алтарнай прасторы 
i прытвору, упоравень са 
сценкамi галоўнага зальнага 
аб’ёму прыбудаваны дадат-
ковыя памяшканнi – ска-
рысцiя i баптыстэрый. Над 
прытворам, адпаведна i над 
харамi, узвышаецца стром-
кая двух’ярусная чацверыко-
вая вежа-званiца са спiчас-
тым стромкiм шатром. Па 
абодва бакi яго флянкуюць 
падобныя, але значна мен-
шыя па памерах вежкi кштал-
там пiнакляў. Галоўны фасад 
падзелены трыма ўваходамi, 

Касцёл Сэрца Iсуса ў Канвелiшках. 1916 г. 
Галоўны фасад. Фота аўтара 1992 г.

аформленымi аркавымi пар-
таламi, якiя аздабляюць вя-
лiкiя вокны – «ружы» па-над 
iмi. Астатнiя праёмы ўвянча-
ныя паўцыркульнымi iмпос-
тамi.

Сцены гарызантальна 
ашаляваныя. Iнтэр’ер па-
дзелены шасцю круглымi 
слупамi на тры нефы. Над 
бакавымi нефамi ўладка-
ваныя абыходныя галерэi. 
Столь плоская, падшыўная 
да бэлечнай канструкцыi пе-
ракрыццяў.

Дамiнуючы ў забудове 
вёскi, размешчаная ў самым 
яе цэнтры, гэтая бажнiца 
стварае арганiчны вобраз, не 
зважаючы на «гатычныя» ка-
рункi, настолькi натуральна, 
па-вясковаму ён патракта-
ваны. Поруч з касцёлам пастаўлена i плябань – прастакутны 
ў плане будынак з высокiм (першапачаткова гонтавым) дахам, 
нешаляваны, нагладка агабляваны зруб, падзелены ў плане на 
дзве паловы: гаспадарчую i жылую (два асабiстыя пакоi ксян-
дза). Будынак плябанi выкананы ў традыцыйным народным 
кшталце. Паводле вобразных характарыстык касцёл у Кан-
велiшках вельмi блiзкi да касцёла ў Сталгенах (Лiтва), пастаў-
ленага ў 1918 г. паводле праекта iнжынера Качаноўскага. Гэта 
таксама драўляная аднавежавая бажнiца ў неагатычным духу. 
Аднак тут замест акна «ружы» на вежы, з боку цэнтральнага 
фасада ўжыты бiфорыюм.

Яшчэ адзiн яскравы прыклад неагатычных рэмiнiсцэн-
цый – касцёл Божай Мацi Ружанцовай ў в. Пескi Мастоўскага 
раёна, што дабудаваны i асвечаны ў 1918 г. падчас нямецкай 
акупацыi. Ён быў узведзены з цэглы i бутавага каменю на месцы 

Касцёл Сэрца Iсуса ў Канвелiшках. 1916 г. 
Алтар. Фота аўтара 1992 г.

згарэлага касцёла, якi iснаваў на тым самым месцы ад 1780 г., 
пра што, мiж iншым, сведчыць i старасвецкi касцёльны звон. 
Касцёл Божай Мацi Ружанцовай – трохвежавая базiлiкальнага 
тыпу бажнiца з трансептам i трохграннай апсiдай. Галоўны фа-
сад пазначаны спiчастай вежай. Трох’ярусная вежа-званiца, 
верх няя частка якой – васьмярык, завершаны шматгранным вы-
сокiм шпiлем, моцна дамiнуючы над будынкам, стварае вельмi 
выразны, дынамiчны абрыс. Асноўны аб’ём аддзелены трансеп-
там ад алтарнай часткi. Стрыманыя, але выразныя па пластыцы 
фасады трансепта ствараюць дадатковыя кампазiцыйныя ак-
цэнты на бакавых фасадах касцёла. Шчыты трансептаў завер-
шаны зубчатымi атыкамi i флянкаваныя пiнаклямi. Апроч таго, 
бакавыя фасады падзелены лапаткамi, якiя iмiтуюць па форме 
контрфорсы i, першапачаткова, таксама былi завершаны невя-
лiкiмi шышкамi пiнакляў.

Філіяльны касцёл Святой Троіцы ў в. Крупава пад Лідай, 
паводле Т. Нарбута, быў заснаваны ў 1450 г. У пачатку ХХ ст. 
той стары касцёл знаходзіўся на мясцовых могілках, але ў вы-
ніку пажару згарэў. Сябрам лідскага гуртка «Спадчына» ўда-
лося адшукаць праект будаўніцтва сучаснага неагатычнага кас-
цёла ў Крупаве, выкананы цывільным інжынерам Ежы Кулешам  
28 снежня 1922 г. [4].

Невядома, з колькіх аркушаў паперы складаўся праект, бо 
цэлымі засталіся толькі асобныя лісты. Але ўжо тое, што ёсць, 
з’яўляецца цікавым матэрыялам, асабліва «план сітуацыйны» і 
«план арыентацыйны». Апошні дае магчымасць зразумець, што 
ўяўляла сабой цэнтральная частка сучаснага Крупава ў 1920 г. 
ХХ ст. 

На сітуацыйным плане бачны касцёльны пляц, статуя Ма-
рыі ў праекце, капліца пана Езуса, студня, мураваная агароджа. 
Цікавая асаблівасць заключаецца ў тым, што размяшчэнне кас-
цёла на плане не супадае з яго сучаснай арыентацыяй адносна 
дарогі Ліда – Радунь. Хутчэй за ўсё будаўнікі ўнеслі свае змены, 
а магчыма, і ксёндз Сабалеўскі, пры якім ажыццяўлялася бу-
даўніцтва касцёла. Паводле аповедаў старажылаў, на месцы, дзе 
сёння ўзвышаецца касцёл, існавала вялікая горка, якую патрэбна 
было зрэзаць. Зямлю грузілі на падводы і адвозілі за старыя 

могілкі. Падчас гэтых работ 
былі знойдзены парэшткі 
чалавечага пахавання, зброі, 
асабістых рэчаў.

Касцёл Святой Троіцы 
быў задуманы, а пазней і па-
будаваны ў строгай адпавед-
насці з культавымi патраба-
ваннямі. У аснове – лацінскі 
крыж. Выразна відаць тры 
асноўныя часткі хрысціян-
скага храма: бабінец, цэн-
тральная частка, прэзбітэ-
рый (алтарная частка). Пры 
прэзбітэрыі – сакрысція, 
дзе зберагаліся рэліквіі, кас-
цёльны рыштунак, начынне. 
Кладку рабілі майстры з 
Варшавы, а дапаможныя ра-
боты выконвалі мясцовыя 
жыхары. У артыкуле газеты 
«Glos Wilenski» за № 48 ад 
25 лістапада 1928 г. карэс-
пандэнт Бернард Букатка 
піша: «Ксёндз Сабалеўскі за 
няпоўныя два гады сумеў закончыць будаўніцтва мураванага 
касцёла…» Аб гэтым ідзе размова і ў паведамленні, змешча-
ным у раздзеле «Лісты з мястэчак» той жа самай газеты «Glos 
Wilenski» № 11 ад 11 сакавіка 1928 г: «Толькі дзякуючы энергіі 
ўмелага каплана, маем у такі кароткі час амаль закончаны ўжо 
і ў сярэдзіне, новы мураваны касцёл, да ўпарадкавання якога 
прыцягваліся не толькі мясцовыя парафіяне, але і суседнія пара-
фіі, ахвяруючы на гэтае будаўніцтва грошы…» 

З паўночна-заходняга боку касцёл мае званіцу з чатырма 
званамі, якія былі адліты ў Германіі. 28 мая 1928 г. адбылася 
ўрачыстасць, прысвечаная асвячэнню і ахрышчэнню званоў. 
Асвяціў званы мітрапаліт віленскі Рамуальд Яблжыкоўскі. 

Касцёл Святой Троіцы ў в. Крупава. 
Галоўны фасад.  

Праект інж. Е. Кулеш. 1922 г.

Першы, самы вялікі звон, 
адліты на сродкі парафіян, 
атрымаў назву «Бернардэм», 
другі – меншы, зроблены на 
сродкі пана Фердынанда Эй-
сманта, атрымаў імя «Фран-
цішак», трэці, зроблены на 
сродкі ксяндза Юзафа Са-
балеўскага, – «Юзаф», ча-
цвёрты застаўся са старога 
касцёла – «Рыгор» і нарэшце 
пяты найменшы – «Па-
вел» [4].

Такім чынам, план будаўніцтва Крупаўскага касцёла быў 
зроблены ў 1922 г., а грунтуючыся на звестках газеты «Glos 
Wilenski», можна сцвярджаць, што будаўніцтва пачалося каля 
1926 г. і завяршылася ў 1928 г.

Дарэчы, адзначым пранiкненне неаготыкi i ў праваслаўнае 
царкоўнае дойлiдства. Яскравы прыклад: драўляная Свята-
Мiкалаеўская царква ў в. Вярховiчы, пастаўлена каля 1930 г. 
i асвечаная ў 1933 г. Храм вырашаны вельмi лаканiчна: да вы-
цягнутага прастакутнага зальнага аб’ёму далучана апсiда ды 
амаль квадратны ў плане прыруб рызнiцы. Да галоўнага фасада 
прылеглы таксама прастакутны зруб прытвора, на якiм пастаў-
лена шасцерыковая званiца, увянчаная высокiм шматгранным 
шатром-шпiцам.

Несумаштабнасць паасобных частак, гiпербалiзаваныя дэ-
каратыўныя элементы, iх неадпаведнасць i матэрыял апрацоўкi, 
напрыклад руставаныя лапаткi контрфорсаў, якiя, як i спiчас-
тыя ваканiцы, вырабленыя з тынку, выяўляюць наiўную сут-
насць правiнцыйнага стылiзатарства. З другога боку, менавiта 
гэткiя помнiкi сведчаць пра трываласць iдэалагiчнай i эстэтыч-
най праграмы неаготыкi, якая, нягледзячы на розны ўзровень 
помнiкаў, захавала сваё значэнне аж да першай чвэрцi ХХ ст., 
перацякаючы ў iншыя стылёвыя камбiнацыi – уласна мадэрну i 
нацыянальнага рамантызму.

Касцёл Святой Троіцы ў в. Крупава.  
Разрэз, план.  
Праект інж. Е. Кулеш, 1922 г.

Неабарока

У межах нацыянал-рамантызму развiвалiся ў 1920–1930 гг. 
iнтэрпрэтацыi барока. Тут архiтэктары адыйшлi ад фармаль-
нага разумення марфалагiчных прыкмет стылю ХVI–ХVIII стст. 
Да 1920-х гг. з’явiлася разуменне яскравых асаблiвасцей бела-
рускага барока (у тым лiку i «вiленскага» барока), адрозненне 
архiтэктурных школ Беларусi ад школ iншых рэгiёнаў Еўропы. 
У лiтаратуры гэтыя павевы знайшлi свае назвы: «кшталт двар-
коў шляхецкiх», «тарапольскi кшталт» альбо «старапанскi». 
Новая хваля «неабарока», абапiраючыся на дэкаратыўна-плас-
тычныя формы ўласнай архiтэктурнай спадчыны, актыўна iх 
прапагандавала, найперш у грамадскiм будаўнiцтве (ваяводскiя 
канторы, паштамты, вакзалы, напрыклад, у Слонiме, Смаргонi 
i г.д.). Тут выявiлася тэндэнцыя да падкрэслення «крэсовых» 
традыцый, што цалкам адпавядала мясцовым патрыятычным 
настроям. На Браслаўшчыне гэтую плынь стылю «шляхецкiх 
дваркоў» плённа развiў Юлiюш Клос, увасобiўшы ў будынках 
заклiк аўтара з «Kwartalnika Litewskego» пiльна ўзiрацца ў до-
свед мiнуўшчыны. У духу «крэсовага» барока ён спраектаваў 
цэлы ансамбль «калoнii для ўраднiкаў», для Браслава.

Барочны неарамантызм характэрны, прыкладам, для бу-
дынкаў ваеннага ведамства ў Слонiме, пабудаваных у пачатку 
1920-х гг. паводле праекта архiтэктараў В. Векера i З. Тарасiна. 
Гэтыя будынкi створаны паводле новай канструктыўнай схемы. 
Рацыянальная свабодная планiроўка спалучалася ў iх з рэтра-
спектыўнымi архiтэктурнымi элементамi, запазычанымi са 
спадчыны ХVII–ХVIII стст.

Касцёлы ў духу новага барока паўсталi ў Солах, Баранавi-
чах, Анжадова i ў iншых мясцовасцях. Яркім прыкладам неа-
барока можа служыць касцёл Найсвяцейшага Сэрца Ісуса ў 
в. Пелішчы Камянецкага раёна. Ён быў пабудаваны ў 1934 г. 
і рэпрэзентуе сабой стылізатарскі накірунак гістарызму. Роз-
навялікія аб’ёмы касцёла – малельная зала, бакавыя сакрыс-
цiі і алтарная частка – перакрытыя агульным чарапічным да-
хам. Галоўны фасад вылучаецца вежай-званіцай, што таксама 
лучыцца з асноўным аб’ёмам суцэльным дахам. Уваход у храм, 
на галоўным фасадзе, аформлены ў выглядзе манументальнага 

парталу з барочным картушам. Стылістыка гэтага касцёла ў Пе-
лішчы – адзін з найбольш удалых прыкладаў ансамблевага вы-
рашэння мастацкіх задач. Гэтаму ў значнай ступені садзейнічае 
аўтэнтычная барочная скульптура, дэкаратыўная драўляная 
разьба XVII–XVIII стст., перанесеныя ў новы храм са старога, 
згарэўшага падчас вайны.

Найбольш паказальным прыкладам перапрацоўкi мас-
тацкай спадчыны барока i яскравай iндывiдуальнасцi можа 
паслужыць касцёл Мацi Божай Ружанцовай у в. Солы (Смар-
гонскi раён). У 1915 г., у пару Першай сусветнай вайны, сольскі 
касцёл разам з усёй яго культавай маёмасцю спалілі рускія ка-
закі. Пэўны час сольскія парафіяне не мелі сталага месца для 
набажэнстваў. Імша правілася ў суседняй вёсцы Івашкаўцы ў 
драўляным касцёльчыку, які ўзнік пры тутэйшай капліцы. 

Будаўніцтва новага касцёла з каменя і цэглы распачалося ў 
1926 г. Вуглавы камень будучай святыні быў асвечаны 24 чэр-

Касцёл Найсвяцейшай Троiцы ў Ваверцы. Здымак аўтара 2008 г. 

веня 1928 г. ксяндзом-канонікам Каралем Любянцом. Узвя-
дзенне касцёла ішло пад кіраўніцтвам інжынера Адама Дуба-
новіча пры ўдзеле ксяндза-пробашча Уладзіслава Курпіса-Гар-
боўскага, фундатара Баніфацыя Трахневіча, а таксама Юзафа 
Захарэўскага. Гэта была народная будоўля, бо практычна ўсе 
жыхары Солаў і навакольных вёсак бралі ўдзел у будаўніцтве 
касцёла і мелі вялікую радасць з той калектыўнай працы. Бу-
даўніцтва святыні было завершана ў 1934 г.

Будынак мае ярка выра-
жаную асiметрычную кам-
пазiцыю. Яго аб’ём актыўна 
разгортваецца ў прасторы 
i разлiчаны на ўспрыняцце 
з розных кропак. Асновай 
кампазiцыi з’яўляецца аб’ём 
цэнтральнага нефа з высо-
кай страхой з дахоўкi над 
алтарнай часткай храма. Да 
нефа далучаецца трансепт i 
з заходняга боку – паўцыр-
кульная апсiда з канiчным 
пакрыццём. З абодвух бакоў 
алтара размешчаны сакрыс-
цii, увянчаныя вытанчана 
выгнутымi парапетамi. Адметную своеасаблiвасць касцёлу на-
даюць нетрадыцыйныя галерэi-аркады, размешчаныя ўздоўж 
бакавых фасадаў асноўнага аб’ёму. Цэнтральны фасад абага-
чаны паўуваходным тамбурам-прытворам з невялiкiм парта-
лам. Вертыкальную дамiнанту касцёла фармiруе двух’ярусная 
(шасцярык на чацверыке) вежа-званiца са складанапрафiлiра-
ваным шатром i шпiлем, крытым медзю. Званiцу кампазiцыйна 
падтрымлiвае невялiкая шасцiгранная вежка светавога бара-
бана, змешчанага над сярэднекрыжжам, таксама крытыя фi-
гурным дахам з тонкiм высокiм шпiлем. Фасады нефа i крылаў 
трансепта дэкараваныя магутнымi фiгурнымi шчыпцамi з пуль-
суючымi карнiзамi i валютамi ў стылi барока. Пластыку фасадаў 
падкрэслiваюць прыступкавыя контрфорсы, якiя маюць чыста 

Касцёл у Солах, 1926–1934 гг. 
Архіт. А. Дубановіч. Галоўны фасад.  

Фота аўтара 2006 г.

дэкаратыўную функцыю. Асiметрыю галоўнага фасада падкрэс-
лiвае не толькi званiца, але i скульптура Марцiна на пастаменце, 
якi вянчае бакавы пiлон, што фланкуе фасад злева.

Выразнасць мастацкага воблiку храма дасягаецца не толькi 
праз дынамiчную ўзаемасувязь асобных частак будынка, але i 
праз кантрастнае спалучэнне матэрыялаў: яркая пабелка глад-
кiх плоскасцей сцен i насычаны цёплы каларыт дахоўкi; гладкi 
бетон скульптуры i калон партала i неапрацаваны камень бута-
вай кладкi цокаля i контрфорсаў. Нечаканая ўзаемасувязь псеў-
дабарочнай пластыкi, нешлiфаванага бутавага каменю i класiч-
нага партала.

Iнтэр’ер характарызуецца плаўным перацячэннем цэнт-
ральнай нефы ў больш вузкую алтарную частку, звязаную з 
сакрысцiямi i больш нiзкiмi аб’ёмамi трансепта. Сяродкрыжжа 
перакрыта сферычным купалам, не выяўленым знадворку, 
скляпеннi нефа – цылiндрычныя. Хоры, размешчаныя над ува-
ходам, падтрымлiвае дзве калоны, выкананыя ў бетоне, што 
дазволiла максiмальна аблегчыць канструкцыю. 

Дэкаратыўнае афарм-
ленне iнтэр’ера сцiплае: пе-
ракрыжаванне паўцыркуль-
ных, паўсферычных, ярка 
асветленых шматколькасных 
аконнымi праёмамi аб’ёмаў. 
Сцены часткова распiсаны 
дэкаратыўнымi фрэскамi, 
пераважна ў алтары. Галоўны 
алтар прадстаўляе сабою не-
вялiкую скульптурную кам-
пазiцыю. Агулам у касцёле 

ўсталяваныя тры алтары: галоўны – Маці Божай Ружанцовай, 
алтар Маці Божай Вастрабрамскай і алтар Сэрца Пана Iсуса. 
Паколькі касцёл мае тытул Маці Божай Ружанцовай, усе яго 
роспісы звязаны з тэмай Мацi Божай, якія зрабіў выдатны бе-
ларускі мастак, майстар манументальнага жывапісу Пётр Сер-
гіевіч. Дапамагаў Пятру Сергіевічу ў афармленні касцёла Фелікс 
Табер. 

Касцёл Мацi Божай Ружанцовай у Солах. 
1926–1934 гг. Архіт. А. Дубановіч.  
Галоўны алтар. Фота аўтара 2006 г.

Архiтэктура касцёла ў Солах характарызуецца адыходам ад 
iмiтатарства эклектызму, выкарыстаннем з мэтай стварэння 
пластычнага вобраза новых матэрыялаў (бетон, сталь), свабод-
ным iх спалучэннем з прыродным каменем i штукатуркай. Зва-
рот да традыцыйных элементаў барочнай архiтэктуры – адна 
з вызначальных рыс беларускага нацыянал-рамантызму 
1920-х гг.

Яшчэ адным прыкметным помнiкам неабарока 
1920–1930-х гг. у Заходняй Беларусi ёсць драўляны касцёл Уз-
вышэння Святога Крыжа ў Баранавiчах. Гэты будынак быў 
пастаўлены ў 1924 г. паводле праекта архiтэктара Ежы Жаланд-
коўскага. У ліпені 1923 г. у баранавіцкую парафію прыехаў  
кс. Люцыян Жаландкоўскі, які арганізаваў камітэт пабудовы 
касцёла. Па яго рашэнні каплічку адсунулі і на яе месцы ўзвялі 
драўляны касцёл вышынёй 15 м. 18 кастрычніка 1925 г. ксёндз 
біскуп Зыгмунт Лазінскі асвяціў яго пад тытулам Узвышэння 
Святога Крыжа. 

Касцёл Узвышэння Святога Крыжа ў Баранавiчах. 1924 г. 
Архiт. Е. Жаландкоўскі

У 1933 г. была пабудавана мураваная брама, уздоўж плоту 
і пры выхадзе з храма паклалі бетонныя ходнікі. Святыню па-
фарбавалі, адрамантавалі дах. Мясцовы жыхар Міхал Баран-
цэвіч ахвяраваў вялікую жырандолю, Зыгмунт Катлубай – 20 
драўляных лаваў. Зрабілі шкляныя дзверы і адрамантавалі пля-
банію. У 1934 г. касцёл абнеслі высокай агароджай з дубовымі 
слупамі. У святыні былі зроблены бакавыя алтарыкі, у бакавой 
наве павесілі жырандолю, ахвяраваную заснавальнікамі Поль-
скага банка, закупілі фігуркі, харугвы, дываны. 

Капліца перабудоўвалася ў парафіяльны дом. У 1935 г. былі 
ўзведзены яго муры, набыты літургічныя рэчы і кнігі. У 1936 г. 
адрамантавалі плябанію і пабудавалі шапік для продажу ка-
таліцкіх выданняў. 

Апрача касцёла Узвышэння Св. Крыжа, да ўз’яднання з 
СССР у Баранавічах былі яшчэ два касцёлы. Касцёл Маці Бо-
жай Каралевы Польшчы быў адчынены ў 1937 г. у раёне Ба-
ранавічы-Палескія. Другiм быў вайсковы, гарнізонны касцёл  
св. Антонія Падуанскага, што існаваў ад пачатку 1920-х гг. У 
1938 г. місіянеры закона Божага Слова – вербісты пачалі ў Ба-
ранавічах справу евангелізацыі. У тым жа годзе ў цэнтры мяс-
тэчка імі былі закладзены падмуркі новага касцёла і кляштара.

Неакласiцызм

Пачынаючы з 1910-х гг. у архiтэктуры Цэнтральнай Еўропы, 
у супрацьпастаўленнi да «бесстылёвасцi» эклектыкi i нараста-
ючай атэктанiчнасцi мадэрну, пачала крышталiзавацца новая 
хваля класiцызму. Гэтае памкненне да гармонii i яснасцi вобра-
зоў, замяшанае на боязi найноўшых тэхналогiй, якiя прынесла 
з сабою iндустрыяльная рэвалюцыя, атрымала назву «неакласi-
цызм». Аднак неўзабаве высветлiлася, наколькi бесперспектыў-
ным апынуўся гэты зварот у мiнулае (дарэчы, не такое i даўняе). 
Памкненне да «чысцiнi» дойлiды, адпаведна свайму тэмпера-
менту i таленту, успрымалi па-рознаму. Для юнага француза 
Агюста Пэррэ класiчныя прыёмы былi толькi прыступкай да 
авангарднага функцыяналiзму. Для Пiтэра Берэнса (якому паз-
ней наследаваў Iосiф Лангбард) гэта было ўдалым супа дзеннем, 
якое яшчэ больш падкрэслiвала магутнасць яго канструкты-

вiзму. Для славутага аўст-
рыйскага архiтэктара Ота 
Вагнэра неакласiка стала 
адной з фарбаў на яго непаў-
торнай палiтры архiтэктур-
ных прыёмаў.

Сур’ёзней за ўсiх да неа-
класiкi паставiлiся ў Расii. 
У свой час менавiта клaсi-
цызм быў дзяржаўным сты-
лем iмпeрыi. А таму яго 
стылiстычны працяг лёгка 
ўпiсваўся ў расiйскi урбанiстычны краявiд. Праўда, чамусьцi, 
паводле нейкага наканавання, клaсiку расiйскага нeаклaсi-
цызму склалi беларусы: П. Крычынскi i М. Лялевiч у Пецяр-
бургу, І. Жалтоўскi – у Маскве, Г. Гай – у Кіеве.

У беларускiм дойлiдстве 1910-х гг. неаклaсiцыстычныя па-
будовы адрознiвалiся дасканалым будаўнiчым майстэрствам, 
асаблiвай пекнасцю. Прычым адразу выявiлася пэўная халод-
насць вобразаў, здрабненне фармальных дэкаратыўных прыё-
маў. Найбольш яскрава творчыя прынцыпы нeаклaсiкi вы-
явiлiся ў творчасцi мiнскiх архiтэктараў Гая i Гайдукевiча, хоць 
помнiкаў гэтага стылю багата па ўсёй Беларусi. Найбольш iмпа-
зантныя помнiкi створаны, аднак, у культавым дойлiдстве: Па-
кроўская царква ў Жабiнцы, касцёл у Шклове, Петрапаўлаўская 
царква ў в. Возера на Вуздзеншчыне, каплiцы ў Магiлёве, у вёс-
ках Моладава i Салтанаўка.

Напрыканцы 1920-х гг. i пачатку 1930-х гг. неакласiцызм 
атрымаў шырокае распаўсюджванне ў архiтэктурных шко-
лах Iталii, Нямеччыны i СССР у выглядзе маштабных спаруд, 
якiя адлюстроўвалi таталiтарныя iдэалогii. У другой палове 
1920-х гг. неакласiцызм вярнуўся i ў Заходнюю Беларусь. Гэта 
была ўжо другая хваля беларускага неакласiцызму. У той час, 
пакуль сакральнае дойлiдства па-ранейшаму кампiлявала ў 
рэтраспектыўных стылях, класiцыстычныя формы прыйшлi на 
змену неабарока ў архiтэктуры дзяржаўных устаноў, жылых да-
моў i крам.

Царква Апанаса Брэсцкага  
ў Альбертыне (Слонім). 1936 г. 

Архіт. С. Ласкі. Фота аўтара 1992 г.

Таксама ў якасці прыкладу неакласіцыстычнага накірунку 
можна прывесці касцёл Найсвяцейшага Сэрца Ісуса і Святога 
Юзафа ў вёсцы Занявічы Гродзенскага раёна. Пабудаваны ён 
у 1917 г., паводле папярэдняга праекта 1908 г. Прастакутны ў 
плане яго аб’ём акцэнтаваны чатырохкалонным порцікам на га-
лоўным фасадзе. Апроч даволі грувасткіх калон тасканскага ор-
дэру, што надаюць манументальны характар невялікаму храму, 
у яго аздобе выкарастаныя іншыя класіцыстычныя элементы – 
неглыбокая вуглавая рустоўка, рытмічна выкарыстаныя верты-
кальныя цягі, бленды і прастакутныя нішы. Высокія паўцыр-
кульныя аконныя праёмы, з квадратнымі панэлямі па цокалі, 
ствараюць цэласную кампазiцыю бакавых фасадаў і алтарнай 
часткі. Вельмі светлы інтэр’ер, аздоблены прасцейшымі дэка-
ратыўнымі элементамі з класiчнага дэкору, робіць уражанне 
вялікай прасторы.

Свята-Пакроўскi сабор у Баранавічах

Шэдэўрам беларускага неакласiцызму стаў баранавiцкi 
Свята-Пакроўскi сабор. Ён быў пастаўлены на працягу сямi 
гадоў, з 1924 па 1931 г. Асноўны аб’ём бажнiцы – чатырохслу-
повы ў плане куб з прымыкаючымi да яго трыма паўкруглымi 
апсiдамi, пакрыты вялiкiм (найбольшым па тым часе ў краi) 
купалам з шасцю круглымi люкарнамi па ўсiм дыямэтры, якiя 
наскрозь асвятляюць пакупальную прастору iнтэр’ера. Купал (у 
трэць сферы) сканструяваны ў дзве абалонкi, увянчаны шарам 
з крыжам.

З заходняга боку, ад галоўнага фасада, працяглая, заву-
жаная трапезная злучае асноўны аб’ём з квадратнай у плане 
трох’яруснай стромкай званiцай, якая заканчваецца чаты-
рохгранным цыбулепадобным шатром з высокiм шпiлем. У са-
кавiтай пластыцы званiцы марфалагiчныя элементы класiцыс-
тычнага дэкору трактаваны досыць вольна: кутавыя адзiнарныя 
i спараныя калёны, паўкалёны, лапаткi, прафiляваныя гзымсы 
ствараюць узаемаспарадкаваныя, але асобныя ў кожным ярусе 
рытмы. Галоўны ўваход вызначаны паўцыркульным тымпанам, 
шчыльна ўстаўленым памiж дзвюх паўкалон. Паўднёвы i паў-
ночны фасады выдзяляюцца манументальнымi портыкамi, дэ-

караванымi моцна стылiзаваным iянiчным ордэрам. Яны, мо-
цна вынесеныя за асноўны аб’ём, ствараюць надзвычай ўрачыс-
тае афармленне бакавых уваходаў у бажнiцу, якiя адчыняюцца 
падчас найбольшых святаў. Атворы вокнаў i блэнды асноўнага 
аб’ёму, а таксама другога яруса званiцы аблямаваныя неглыбака 
прафiляванымi лiштвамi з трохкутнымi сандрыкамi.

Асобна варта адзначыць, што гэтая бажнiца мае вялiзарныя 
скляпеннi ў цокальным паверсе, куды вядуць самастойныя ба-
кавыя праходы. Яшчэ глыбей змешчана вялiкая крыпта, а пад 
алтаром i рызнiца. Гэтыя скляпеннi нагадваюць пра катакомб-
ныя традыцыi ранняга хрысцiянства.

Будаўнiцтва сабора перацярпела шэраг iстотных змен.
Першапачаткова планавалася ўзвесцi невялiкую драўляную 

царкву па праекце архiтэктара Ежы Жаландкоўскага. Па яго ж 
праекце быў пабудаваны зусiм побач Крыжаўзвядзенскi кас-
цёл. Гэты драўляны касцёл, размешчаны па дыяганалi за колькi 
дзесяткаў метраў ад Пакроўскага сабора, уяўляе сабой даволi 
зграбную фантазiю на тэмы народнага беларускага дойлiд-
ства, готыкi i барока. Пастаўленая непадалёк драўляная ж цар-
ква павiнна была адлюстроўваць нейкую iдэйную праграму. 
Напрыклад – спалучаць беларускiя i ўсходнiя, вiзантыйскiя, 
матывы. Але у той самы час урад Польшчы вырашыў знесцi 
ў цэнтры Варшавы расiйскi кафедральны сабор Аляксандра 
Неўскага, якi ўвасабляў сабой трыумф Расiйскай iмперыi над 
Польшчай.

Гэтая каласальная бажнiца ў псеўдарускiм стылi была пабу-
давана ў 1902 г. па праекце славутага пецярбурскага архiтэктара 
Лявонцiя Бенуа (якi ў той самы час пабудаваў у Пецярбургу неа-
раманскi касцёл у Ковенскiм завулку). У 1923 г. было вырашана 
яго лiквiдаваць. Але перад польскiмi ўладамi паўстала праблема: 
як захаваць унiкальныя мазаiкi з гэтага сабора.

Буйныя мазаiчныя пано для варшаўскага сабора былi выка-
наны ў Пецярбургу, у буйнейшай у тыя часы мазаiчнай майс-
тэрнi В. Фралова. Мазаiкi былi выкананыя паводле кардонаў i 
пад кiраўнiцтвам славутых расiйскiх мастакоў: М. Брунi, В. Вас-
няцова, М. Кошалева i В. Думiтрашкi. Iх выраб адбываўся па-
этапна, спачатку ў тэхнiцы адваротнага набору (наклейванне 

на кардон вонкавым бокам 
кавалачкаў смальты), а пасля 
простага (мантаж на бетон), 
ужо ў самой Варшаве. Унi-
кальны мастацкi твор выра-
шана было закансерваваць, 
зняўшы са сцен сабора. Для 
iх размяшчэння спатрэбiлася 
iншае прыдатнае месца. Вы-
бар выпаў на Баранавiчы, дзе 
па патрабаваннi праваслаў-
нага клiру было вырашана 
пабудаваць бажнiцу вы-
ключных памераў (з улiкамi 
на веравызнанне большасцi 
тутэйшага люду). Першапа-
чаткова новая бажнiца была 

задумана як паменшаная копiя знесенага сабора ў Варшаве. 
Прыступiлi да работы. Але, на шчасце, ад гэтай iдэi адмовiлiся. 
Ад першага праекта засталiся толькi вялiкiя падземныя i цо-
кальныя памяшканнi. 

Да новага праекта спрычынiўся архiтэктар Станiслаў Фiлi-
севiч. Творчае крэда Фiлiсевiча можна вымоўна зразумець, 
пазнаёмiўшыся з яго будынкамi банкаў, якiя збераглiся да 
сёння – у Брэсце (1926 г.) i ў тых жа Баранавiчах (1932 г.). У яго 
творчасцi выкарыстанне матываў позняга класiцызму спалу-
чаецца з iншымi стылёвымi запазычаннямi, нагадваючы эк-
лектызм XIX ст. Аднак свабодная, элегантная iнтэрпрэтацыя 
рэтраспектыўных элементаў, арыгiнальнасць кампазiцыйных 
прыёмаў, а таксама простае абыходжанне з найноўшымi ма-
тэрыяламi (сталь, бетон, шкло) сведчаць пра яго мадэрнасць. 
Напрыклад, брэсцкі банк уяўляе сабою трохпавярховы корпус 
з высокiм цокальным паверхам, якi складаецца з двух узаема-
перпендыкулярных крылаў, злучаных аб’ёмам у выглядзе дамi-
нуючай над ўсiм гмахам ратонды са сферычным купалам. Кам-
пазiцыйны акцэнт створаны на зарыентаваных на цэнтраль-
ную вулiцу i плошчу аб’ёмах, сцены якiх падзелены пiлястрамi 

Свята-Пакроўскi сабор у Баранавічах 
1931 г. Галоўны фасад. Архіт. К. Альмінскі

з iянiчнымi капiтэлямi i трохчвэрцевымi калoнамi. Дзякуючы 
дакладнай, халоднай i здробненай трактоўцы вонкавага дэкору, 
асаблiва калi зважаць на магутны атык, будынак стварае ўра-
жанне манумeнтальнасцi, асаблiвай значнасцi, што трапна адпа-
вядае прызначэнню будынка. Няцяжка заўважыць, колькi эле-
ментаў кампазiцыi i дэкору перанёс на гэты будынак Фiлiсевiч 
з праeкта Пакроўскага сабора: скрыжаванне аб’ёмаў, ратонда з 
купалам, адвольна скампанаваны лёгкi iянiчны ордэр. Шукаць 
стылiстычных аналaгаў Пакроўскаму сабору ўсё ж бессэнсоўна. 
Па-першае, у тыя гады, ба-
дай, толькi на Заходняй Бе-
ларусi былi магчымасцi раз-
гарнуць такiя работы для 
пабудовы праваслаўнага 
храма. Па-другое, спeцыфiч-
ныя задачы (экспанаваць 
ацалелыя мазаiкi) вымагалi 
ад будаўнiкоў i спeцыфiчных 
архiтэктурных прыёмаў. 

На працягу 1926–1927 гг. 
карпатлiва закансервава-
ныя мазаiкi былi перавезены 
з Варшавы ў Баранавiчы. 
Зробленыя ў сталiцы Расii, 
адслужыўшы сваё ў сталiцы 
Польшчы, гэтыя шэдэўры 
мазаiчнага рамяства знайшлi прыстанак у Беларусi. Мазаiка 
В. Васняцова «Мацi Божая з малым Хрыстом», фрагмент некалi 
вялiкай кампазiцыi «Пра цябе радуемся», змешчана ў канцы ап-
сiды, у алтарнай частцы. Мазаiка «Спас з данатарам», у тымпане 
франтона паўднёвага портыка, i «Дэiсус», у портыку з поўначы, 
выраблены па кардонах М. Кошалева. «Данатар» на каленях пе-
рад Хрыстом – партрэт архiтэктара Бенуа з мадэллю варшаўс-
кага сабора ў далонях. Па кардонах акадэмiка М. Брунi зробле-
ныя мазаiкi «Мацi Божая з анёлам» (у iнтэр’еры над паўднёвым 
уваходам), а таксама фрагмент кампазiцыi «Сабор архiстрацiга 
Мiхаiла» (у тымпане паўночнага портыка). У iнтэр’еры сабора 

Свята-Пакроўскi сабор у Баранавічах. 
1931 г. Выгляд з боку апсіды.  

Архіт. К. Альмінскі

ёсць таксама яшчэ дзве мазаiкi В. Думiтрашкi: на паўночным 
стаўпе – выява мiтрапалiта Алексiя, на паўднёвым – Iосiфа Ва-
лоцкага.

Мастацтва мазаiкi было фактычна невядомае ў Беларусi да 
ХХ ст. Яго з’яўленне ў нашым краi – частка культурнiцкага экс-
парту з Расii. Цi то гэта тычыцца мазаiкi на фасадзе каплiцы-па-
хавальнi Святаполк-Мiрскiх у Мiры (таксама з майстэрнi Фра-
лова), цi то на Кафедральным саборы ў Мiнску, дзесяць гадоў 
таму прывезенай з Масквы, гэта ўсё ж толькi экспарт. Але сваiмi 
маштабамi мазаiчны цыкл у Баранавiчах не мае сабе роўных у 
Беларусi (i не толькi), таксама ж як i сам праект – пабудаваць 
для ўжо iснуючых мастацкiх работ спецыяльны сабор.

У iнтэр’еры Пакроўскага сабора збярогся таксама адзiн з 
найбольшых у Беларусi iканастасаў. Выкананы ў псеўдавiзан-
тыйскiм духу памiж 1929–1930 гг., ён быў адмыслова прызна-
чаны для абразоў з варшаўскага сабора. Абразы, напiсаныя i ў 
акадэмiчнай манеры, i ў «рускай», уяўляюць сабой унiкальныя 
ўзоры афiцыйнага мастацтва, якiя выканалi класiкi расiйскага 
жывапiсу: Васняцоў, Брунi, Урубель. Сярод усёй архiтэктуры 
Беларусi Пакроўскi сабор у Баранавiчах застаўся найбуйней-
шым помнiкам неакласiцызму i самай значнай сакральнай па-
будовай ХХ ст., давершанай ў 1932 г.

Перабудовы ў рэтраспектыўным гусце

У міжваенны час распаўсюдзілася мода на перабудовы аў-
тэнтычных будынкаў папярэдніх эпох у гістарычных стылях. 

Так, старасвецкі касцёл у Багданаве, моцна пашкоджаны ў 
вайну, быў адноўлены ў «спрадвечным духу» ў 1933 г. маста-
ком i дэкаратарам Фердынандам Рушчыцам, атрымаўшы больш 
суровае, больш фальклорнае афармленне. Тады ж былі пабуда-
ваны бакавыя вежы на фасадзе.

У 1934 г., у Бярозе, пры палацы Сапегаў, што на тэрыторыi 
былога кляштару картэзiянцаў, была пабудавана каплiца, так-
сама ў рэтраспектыўным духу, але, у дадзеным выпадку, у духу 
палацавага дойлiдства XVII ст. У выніку гэтая сядзібная кап-
ліца была ўдала ўпісана ў старадаўні архітэктурны ансамбль. 
Прытым былі выкарыстаныя часткова аўтэнтычныя муры 

сярэдзіны XVII ст., але галоўны, новы аб’ём быў выкладзены з 
адмысловых бетонных блокаў. 

Значную рэканструкцыю ў 1934 г. перацярпеў касцёл у в. Ва-
верцы Лідскага раёна пад кіраўніцтвам дойліда Антонія Бейкі з 
Вільні. Будынак значна пашырылі, разабралі дзве сцяны. Вон-
кава храм набыў рысы неабарока – было заменена пластычнае 
ўбранне дэкору, купалы на вежах.

Цiкавы прыклад культавай архiтэктуры гэтай плынi – кас-
цёл Пятра i Паўла ў в. Ражанка Шчучынскага раёна. Дзякуючы 
сваёй манументальнасцi i чысцiнi стылiзацыi гэты помнiк можа 
лiчыцца лепшым узорам нацыянал-рамантызму ў неагатыч-
ным стылi. Аснову пабудовы складае касцёл, узведзены ў 1674 г. 
Сучасныя рысы ён набыў у 1924–1925 гг. у вынiку асноўнай рэ-
канструкцыi. Цяпер храм прадстаўляе сабой крыжападобны ў 
плане аб’ём, якi ўтвараецца цэнтральным масiвам нефа зальнага 
тыпу з далучанымi да яго больш нiзкiмi крыламi трансепта i 
пяцiграннай апсiдай, узведзенымi пры рэканструкцыi. Тады ж 
торцы высокiх двухсхiльных дахаў над нефам i трансептам былi 
зачынены прыступкавымi франтонамi. Да паўднёва-заходняга 
кутку цэнтральнага фасада прыбудавана высокая трох’ярусная 
вежа (васьмярык на двух чацверыках), пакрытая васьмiгран-
ным шпiлем-шатром з паўночнага боку. На кутку крыла тран-
септа апсiды – невялiкая сакрысцiя, размешчаная нiжэй ас-
татнiх аб’ёмаў. Куткi розныя па велiчынi аб’ёмаў, умацаваных 
контрфорсамi, i ўвенчаны невялiкiмi сляпымi пiнаклямi. Вокны 
высокiя, паўцыркульныя (якiя, вiдавочна, засталiся ад перша-
пачатковага барочнага выгляду ХVII ст.), зашклёныя зграбна 
выкананымi арыгiнальнымi вiтражамi. У цэнтры галоўнага фа-
сада – круглае акно-ружа. Партал iмiтуе перспектыўныя гатыч-
ныя парталы, аднак больш акруглены, што мiж тым адпавядае 
спецыфiцы беларускай готыкi ХV–ХVI стст. Унутраная прастора 
касцёла перакрыта цылiндрычным скляпеннем з распалубкамi, 
крылы трансепта – крыжовымi скляпеннямi. Апсiда i каплiцы ў 
трансепце раскрываюцца ў задняй прасторы аркавымi перспек-
тыўнымi атворамi. Над уваходам размешчаны хоры, падтрыма-
ныя дзвюма квадратнымi калонамi. Сцены асноўнай прасторы 
нефа падзелены пiлястрамi (вiдавочна, ХVII ст.) i распiсаны ў 

верхняй частцы шматфiгурнымi кампазiцыямi на бiблейскiя 
тэмы ў стылiстыцы польскага мадэрну.

Спалучэнне розных стылiстычных элементаў, запазыча-
ных як з беларускай, так i заходняй архiтэктурнай спадчыны, 
аб’ёмна-прасторавыя кампазiцыi i новыя матэрыялы сведчаць 
аб арыгiнальнасцi пошукаў у напрамку да стварэння нацы-
янальнага стылю. У той жа час празмерна ўскладнёная кампазi-
цыя, дэкор з розных архiтэктурных стыляў, накладзеных на ба-
рочную аснову, – усё гэта гаворыць аб адсутнасцi аналiзу фор-
матворчых прынцыпаў сярэднявечнай архiтэктуры Беларусi. 
Але зварот да нацыянальнай спадчыны ў сярэдзiне 1920-х гг. 
сам па сабе сiмптаматычны.

У тым жа накiрунку стварэння вобраза бажнiцы, якi пера-
дае нацыянальныя асаблiвасцi дойлiдства, быў перабудаваны 
касцёл у мястэчку Вялiкая Бераставiца. Як i касцёл у в. Ражанка, 
гэты касцёл шматкроць быў моцна перабудаваны з першапа-
чатковага барочнага будынку XVIII ст. Апошняя перабудова 
1928–1933 гг. цалкам змянiла яго вонкавы выгляд. Вобраз 
 атрымаўся простым, цалкам адпаведны правiнцыйнаму мяс-
тэчку. Прастакутны ў плане аб’ём касцёла ўзбагачаецца толькi 
пяцiграннай абсiдай i трох’яруснай вежай-званiцаю з шатро-
вым заканчэннем. Сцены ўмацаваныя невялiкiмi ступеньча-
тымi контрфорсамi ў прарэзаныя рознамаштабныя спiчастыя 
праёмы.

Знешнi выгляд касцёла далёкi ад механiчнага капiравання 
паасобных дэталяў з архiтэктурнай спадчыны. Аднак яго воб-
раз, як i касцёла ў Ражанцы, успрымаецца як збiральны рэтра-
спектыўны вобраз аднавежавых гатычных i рэнесансных баж-
нiц XV–XVI стст. Не ўдаючыся ў пералiк дэкаратыўных марфа-
лагiчных прыкмет таго цi iншага стылю, тут створаны рэтра-
спектыўна-рамантычны вобраз каталiцкай бажнiцы. Каларыс-
тычнае вырашэнне касцёла дасягаецца спалучэннем каменнай 
аблiцоўкi i атынкаваных архiтэктанiчных элементаў (лапаткаў, 
цягаў, гзымсаў). Безумоўна, гэткае разуменне сувязi канструк-
цыi з вобразнасцю стала новай з’явай ў дойлiдстве рэтраспек-
тыўнага нацыянальнага рамантызму канца 1920-х гг.



43

нацыянальны рамантызм  
1915 – ПачаткУ 1930-х гг.

Беларускi рамантызм складаўся ва ўмовах запаволенага 
развiцця дэмакратычнага руху, дэнацыяналiзаванасцi вышэй-
шых класаў i мясцовай iнтэлiгенцыi, iх адрывам ад традыцый-
най культуры.

Развiццё рамантызму праходзiла ў цеснай сувязi з поль-
скiм, лiтоўскiм i рускiм уплывамi, дзе чэрпалася сiмволiка адра-
джэння i мiфатворчасць адраджэння, нацыянал-вызваленчы 
пафас.

У лiтаратуры, музыцы 
рамантычныя тэндэнцыi 
даволi рана знайшлi спе-
цыфiчна нацыянальнае 
ўвасабленне ўжо ў пачатку 
XIX ст. У архiтэктуры шлях 
да нацыянальнага самавы-
яўлення быў больш склада-
ным. Значна больш пасля-
доўна i красамоўна нацы-
янал-рамантызм увасобiўся 
ў шэрагу помнiкаў драўля-
най архiтэктуры. Зварот да 
традыцыйнага народнага 
матэрыялу быў невыпад-
ковы. Менавiта ў дрэве ар-
хiтэктары, часцяком з салiд-
най практыкай капiтальнага 
будаўнiцтва, шукалi тую це-
плыню i натуральнасць, якiя 
ўласцiвыя дрэву. Яны чэр-

Хаценьчыцы, Вілейскі павет. Праект 
касцёла. Архіт. Ян Бароўскі і Антоні 

Фаркевіч. 1937 г. Галоўны фасад. Lietuvos 
Centrinis Valstybės Archivas. F. 51, спр. 285, 

аркуш 1. Публікуецца ўпершыню



44

С я р г е й  Х а р э ў С к i

палi натхненне ў драўляным дойлiдстве, якое мае багацейшыя 
народныя традыцыi. У 1920-я гг. была распрацавана вялiкая 
тэорыя драўлянага будаўнiцтва (у тым лiку i культавага). Трэба 
адзначыць, што ў 1920–1930 гг. дрэва не было танным матэры-
ялам. Наступствы сусветнай вайны выклiкалi рэзкi попыт на 
драўнiну i дэфiцыт на яе. З-за эканомii сродкаў некаторыя цэр-
квы пераносiлi з адной мясцовасцi ў iншую. А часам адмыслова 
некаторыя элементы канструкцый i дэкору выконвалiся з дара-
гiх i прывезеных парод дрэва.

Вялiкi ўплыў на фармiра-
ванне беларускага стылю ў 
драўляным дойлiдстве зра-
бiлi пошукi польскiх i ўкраiн-
скiх нацыянал-рамантыкаў. 
Яшчэ ў 1912 г. расiйскi ча-
сопiс «Зодчий» надрукаваў 
змястоўны iлюстраваны 
артыкул «О “закопанском” 
стиле», дзе аналiзавалiся по-
шукi польскiх архiтэктараў 
у галiне драўлянай архiтэк-
туры. Стыль «закапанскi»  
атрымаў шырокае распаў-
сюджанне ў паўднёва-ўсход-
няй Польшчы на пачатку 
XX cт. Ён вызначаўся актыў-
ным перайманнем народных 
канструктыўных i вобразных 
прыёмаў, iх утрыраваннем i 
камбiнаваннем на гэтай ас-
нове новых тыпаў будынкаў 

i iх канструкцый. Значны ўклад у нацыянальна-рамантычны 
кiрунак унес Юлiюш Клос, выбiтны польскi архiтэктар, прафе-
сар Вiленскага унiверсiтэта.

Падобныя ж тэндэнцыi набiралi сiлу на ўкраiнскай Галiцыi, 
дзе цэнтрам прапаганды народнага дойлiдства стаў факультэт 
архiтэктуры Львоўскага палiтэхнiчнага iнстытута. Архiтэктары 

Драздоўшчына. Дзісенскі павет. Капліца. 
Архіт.-інж. М. Шакібелка. 1937 г. Lietuvos 
Centrinis Valstybės Archivas. F. 51. Ap. 11. 
Публікуецца ўпершыню

Юлiян Захарэвiч, Васiль Нагорны, а пазней i Яўген Нагорны, 
праектавалi дзесяткi культавых аб’ектаў ва «ўкраiнскiм» стылi.

Беларускi стыль Вiтана-Дубейкаўскага

Першыя спробы сфармуляваць беларускi стыль у архi-
тэктуры прыпадаюць на другое дзесяцiгоддзе ХХ ст. Свядома 
працаваць у гэтым накiрунку пачаў Л. Вiтан-Дубейкаўскi. Роля 
гэтага дойлiда ў гiсторыi беларускай архiтэктуры выключная. 
Архiтэктар, палiтычны дзеяч, педагог, фалькларыст, паэт, ён 
першы абгрунтаваў i практычна ўвасобiў iдэю нацыянальнага 
беларускага стылю ў тагачасным будаўнiцтве. Лявон Вiтан-Ду-
бейкаўскi нарадзiўся 5 лiпеня 1867 г. у фальварку Дубейкава пад 
Мсцiславам, у класiчнай шляхецкай сям’i гербу «Вiтан» («Вi-
дун»), якая вяла свой старажытны радавод ад лiтоўскiх князёў. 
Па сканчэннi Мсцiслаўскай школы бацькi адправiлi яго на ву-
чобу ў Варшаўскую школу будаўнiчых рамёстваў, якая стала 
першым акном у шырокi свет i першым крокам у архiтэктуру. 
Дзе б пазней нi з’яўляўся Вiтан-Дубейкаўскi, свет дойлiдаў ад-
крываў яму ўсё новыя i новыя далягляды. Пасля Варшавы Ду-
бейкаўскi перабраўся блiжэй да родных мясцiн, у Смаленск, дзе 
адкрывае сваё прыватнае бюро. Сярод галоўных яго твораў той 
пары – цэрквы ў Манастыршчыне i Ярцаве, скарбнiца ў Вязьме. 
У 1894 г. ён перамагае ў конкурсе на будаўнiцтва вялiкага мура-
ванага касцёла ў Смаленску. На гэты ж час прыпадае «рэстаўра-
цыйны» перыяд у творчасцi маладога дойлiда.

Дубейкаўскi – першы беларускi архiтэктар-рэстаўратар. З 
1895 па 1901 г. ён праводзiць рэстаўрацыю касцёлаў у Крычаве, 
Смалянах (разам з Даўкшам), Оршы, Свiслачы (каля Асiповi-
чаў) i, вядома, у родным Мсцiславе. Пазней, жывучы ў Вiльнi, ён 
кiраваў рэстаўрацыяй многiх помнiкаў, у прыватнасцi кляшта-
раў бернардзiнцаў i францысканцаў, якiя ўцалелi дзякуючы яго 
рупнасцi. У 1901 г. Дубейкаўскi будуе ў Смаленску першую ў 
ХХ ст. у Беларусi фабрыку жалезабетонных вырабаў. У 1902 г. 
ён едзе ў Пецярбург, дзе працягвае вучобу ў Iнстытуце цывiль-
ных iнжынераў, якi сканчае ў 1903 г. з дыпломам iнжынера-архi-
тэктара. Пасля вяртаецца ў Смаленск, ва ўласнае бюро. Вольны 
муляр... Але ён прагне Парыжа. Тры гады вучобы ў Француз-

скай акадэмii архiтэктуры, 
дзе ён атрымаў дыплом архi-
тэктара-мастака, канчаткова 
сфармiравалi яго мадэрнiс-
там. 

Наблiжалася сусветная 
вайна. У 1910 г. Дубейкаўскi  
ў Варшаве, дзе працуе ў фiрме 
Лiльпопа i Янкоўскага i вы-
кладае ў Тэхнiчна-прамысло-
вай школе. Бывае ў Берлiне. 
Пасля закладае ўласнае бюро 
i становiцца сябрам «Kola 
architektow w Warszawie». У 
1915 г. ён у Арле, пасля ў Мiн-
ску, у 1916 г. у Петраградзе, 
iзноў у Мiнску, Арле, Сма-
ленску i, нарэшце, у 1918 – у 
Варшаве, дзе ўзначальвае Бе-
ларускi нацыянальны камi-
тэт. Прытым паўсюль, дзе б 
ён нi быў, ён праектуе i будуе 
заводы, дамы, сядзiбы. У яго 

не было праблем нi з перамяшчэннем праз лiнii фронту, нi з гра-
шыма. Крынiцы сваёй беларускай свядомасцi ён называў сам: 
мацi, якая нiколi не цуралася роднай мовы, i кнiжачка Багушэ-
вiча, якую паказаў яму мсцiслаўскi ксёндз. Яшчэ напрыканцы 
XIX ст., працуючы ў Смаленску, Дубейкаўскi пачаў збiраць бе-
ларускi фальклор. Пiсаў па-беларуску вершы, байкi, лiставаўся 
з беларускiмi газетамi. 

У кастрычнiку 1916 г. Дубейкаўскага ў Петраградзе знай-
шоў ксёндз Будзька i замовiў яму праект драўлянага касцёла ў 
беларускiм стылi для в. Янатруда ў Полацкiм павеце. 80 гадоў 
таму, у студзенi 1917 г., праект быў зацверджаны мiнiстэрствам 
i ўжо ўлетку мелiся распачацца будаўнiчыя работы. Праект за-
стаўся нерэалiзаваным. На шчасце, у Нацыянальным музеі гіс-
торыі і культуры Беларусі захаваўся арыгінал праекта касцёла 

Л. Вiтан-Дубейкаўскі за чарцёжным куль-
манам падчас штудыяў у Архітэктурнай 
школе ў Парыжы. 1909 г. БДАМЛіМ

ў Янатрудзе, на якім пазна-
чана дакладная дата выка-
нання – лістапад 1916 г. Па-
водле праекта, касцёл павінен 
быў уяўляць сабой канструк-
цыю звычайнага бярвеннага 
зрубу, які б не быў ашаляваны 
дошкамі ці тынкоўкаю, без 
штучнага дэкору. Прынцы-
пова – толькі дрэва. Будынак 
мусіў мець вялікi прасторны 
неф і чатырох’ярусную вежу-
званіцу над хорамі. З боку 
галоўнага ўвахода мясцілася 
галерэя на чатырох слуп-
ках-калонах. Шацёр галерэі 
абдымаў вежу, ствараючы 
з агульным дахам адзіную 
прастору. Краі гонтавага 
даху далёка навісалі над сце-
намі, выгінаючыся ўверх на 
доўгіх кроквах. Прастата і ў той жа час дынамічнасць канструк-
цыі, арыгінальная пабудова, дасканалае тэхнічнае выкананне 
даху і шмат’яруснай вежы – усё гэта надавала касцёлу непаў-
торны вобраз. 

Беларуская гімназія ў Будславе. VI.1918. 
Праект архіт. Л. Вітана-Дубейкаўскага. 
Нацыянальны музей гісторыі і культуры 

Беларусі. Публікуецца ўпершыню

Праект касцёла ў Янатрудзе Полацкага павета. Лістапад 1916 г.  
Нацыянальны музей гісторыі і культуры Беларусі

Дзякуючы хадайніцтву біскупа Эдварда Ропа Францішак 
Будзька дамогся ад афіцыйных расійскіх улад зацвярджэння 
праекта касцёла ў Янатрудзе. Але Лютаўская рэвалюцыя 1917 г. 
парушыла ўсе планы беларускага святара. Духоўна знясілены, 
кс. Фр. Будзька надоўга захварэў, а 2 лютага 1920 г., на Грам-
ніцы, заўчасна памёр, так і не здзейсніўшы сваёй галоўнай мэты 
апошніх гадоў жыцця. Гэтыя сумныя звесткі вельмі ўразілі Ду-
бейкаўскага, «абнялі яго цяжкім сумам». Яго «сымфонія архі-
тэктурнай паэзіі», як ён сам выказаўся, засталася незаверша-
най. Як напiсаў сам Вiтан-Дубейкаўскi: «Спусця нейкага часу 
дачуўся, што і ксёндз Будзька ад рэвалюцыi, у цяжкiх абставi-
нах, растаўся з гэтым сьветам. Гэтыя сумныя падзеi, а так-
жа недаскончаная сымфонiя архiтэктурнай паэзii, абнялi мяне 
цяжкiм сумам...»

У кнiзе «Эволюцыя i рэформа дзераўлянага будоўнiцтва» 
Дубейкаўскi апiсвае працу над гэтым праектам: «Заданьне было, 
хоць i прыемнае, але даволi цяжкое, бо-ж у лiтаратурэ – анi 
тэхнiчнай, анi архiтэктанiчнай аб беларускiм стылю ня было 
нiякага ўспамiну. Але, як трэба –то трэба! Застаўшыся без 
лiтэратурнай падмогi, глыбока ўдумаўся ў заданьне, у iдэю на-
шага стылю, i запраектаваў касцёл. Праўда, не зусiм тут мая 
заслуга – галоўна памаглi думы-думы з духа Нашага Народу». 

Гэтая кнiга – першая нацыянальная тэорыя беларус-
кага дойлiдства. Дубейкаўскi бачыў адметнасць беларускага  
кшталту ў дрэве, тутэйшым матэрыяле: «...першабытны спосаб 
рубкi дзераўлянага зрубу цянiцца ў нас, на Беларусi – з прадвеку. 
Як i цяперыка бачым – увесь наш край: сёлы, мястэчкi, гарады 
разам з Вiльняю аб гэтым ясна сведчаць...»

Падчас праектавання Дубейкаўскаму давялося шукаць улас-
ную сiстэму драўлянага зрубу дзеля выяўлення якасцей дрэва 
як паўнавартаснага эстэтычнага матэрыялу. «...Прыняўся на-
тужна, каб сканструяваць нешта адпаведнейшае, i ўзяўся шкi-
цаваць – класьцi на паперу ўсялякiя магчымасьцi, i ў рэзультаце 
дайшоў к памыснай разьвязцэ...». Адальф Клiмовiч у «Матэры-
ялах да бiяграфii дзеяча беларускай культуры i нацыянальнага 
руху» адзначыў: «...собскую тэхнiку будаваньня з дрэва выясьнiў 
Дубейкаўскi ў падручнiку будаваньня...». Новая сiстэма Дубей-

каўскага была ўхваленая ў 1923 г. Таварыствам архiтэктараў у 
Вiльнi. Але гэта была пакуль тэорыя.

У 1924 г. Лявон Вiтан-Дубейкаўскi праектуе касцёл для мяс-
тэчка Дрысвяты, што на Браслаўшчыне. Тым часам ён будуе 
царкву старавераў у Вiдзах, 
факультэт мастацтва Вiленс-
кага унiверсiтэта (сёння Ака-
дэмiя мастацтваў), ляснiцтва 
ў Шумску, падляснiцтва ў 
Кене, прыватныя дамы, улас-
ную сядзiбу ў Вiльнi. Увесь 
час не перапыняе настаўнiц-
кую працу. У нашу гiсторыю 
ён увайшоў i як выдатны пе-
дагог, першы беларускi вы-
кладчык архiтэктуры. Яшчэ 
ў 1919 г. ён выкладаў на бела-
рускiх настаўнiцкiх курсах у 
Гораднi i ў Вiльнi. А ў 1925 г. 
стварае i кiруе Школай бу-
даўлянага рамяства ў Вiльнi.

У 1927 г., роўна семдзесят гадоў таму, Дубейкаўскi нарэшце 
прыступiў да будаўнiцтва першай ў свеце бажнiцы ў беларускiм 
стылi... На гары замчышча, якое паўвыспаю заходзiць у Дрыс-
вяцкае возера, распачалася будова. Праз два гады касцёл узнёсся 
па-над дрысвяцкiмi разлогамi. «...Бярэ ахвота пахвалiцца мо-
нумэнтальнай будовай – дзераўляным, трох-навовым з высокай 
вежай касцёлам, пабудованым – тымi-ж 16–18 летнiмi вучэньнi-
камi, у два летнiх сезоны – у 1927-ым i 1929-ым гг. у Дрысьвятах, 
у павеце Браслаўскiм... сцены агэблёваны нагладка, у злучвах, мiж 
вянцоў нi вiдаць анi мшэньня, анi шчэлак, столь – на закладку, 
а на кантах бэлек цягнiцца разьба шнурочкам... i ўсе паасоб-
ныя фрагмэнты выпаўнены па-мастацку, а ў агульнасьцi даюць 
сымпатычную сынтэзу... добра вiдаць прапорцыi асобных чась-
цiнаў, якiя ствараюць монумэнтальную форму, прыпамiнаючы 
наш беларускi стыль».

Касцёл Пятра і Паўла ў Дрысвятах.  
Архіт. Л. Вітан-Дубейкаўскі. Хоры.  

Са здымку канца 1920-х гг.

Уласнае творчае крэда Вiтан-Дубейкаўскi вызначыў, апiсва-
ючы бажнiцу, наступным чынам: «...агульны выгляд – пэрспэк-
тыва касцёлу звонку, дзе вiдаць прапорцыi паасобных частак, 
якiя ствараюць маналiтную, манумэнтальную форму, нагадва-
ючы нам Беларускi стыль».

Адсутнасць дэкору i чужародных матэрыялаў стварала ня-
звыклую, арганiчную знiтаванасць будынка з натуральным ата-

чэннем. Мысленне катэгоры-
ямi арганiчнай архiтэктуры 
было для Вiтана-Дубейкаўс-
кага вынiкам эвалюцыi ўсяго 
дойлiдства, i ён дакладна гэта 
адчуў. Дойлiдства i прырода 
мусяць быць сплеценыя ў 
суцэльны гуманiстычны ася-
родак. Цi не першым свед-
чаннем беларускай экалагiч-
най думкi гучаць яго словы: 
«...лес страшэнна эксплёа-
туецца i вывозiцца ў нашы 
гарады i за гранiцу – лесу ўсё 
малей i ён ужо-не спраўля-

ецца з патрэбамi чалавецтва расцi...». На жаль, i гэтая думка 
выдатнага дойлiда-патрыёта патанула ў каламуцi ХХ ст.

Дубейкаўскi вывеў беларускую архiтэктуру ў будучыню, 
паставiў яе ў еўрапейскi кантэкст. Завод жалезабетонных выра-
баў у Смаленску – першы крок беларускай архiтэктуры ў XX ст. 
Касцёл Пятра i Паўла ў Дрысвятах – першы крок нацыянальнай 
беларускай архтiтэктуры ў Беларусi.

Пасля вайны Леў Вiтан-Дубейкаўскi вяртаецца на Радзiму i ў 
1923 г. iзноў звяртаецца да праекта бажнiцы ў беларускiм стылi, 
працу над якiм пачаў яшчэ ў 1916 г. У 1923 г. ён чытае лекцыю 
пра рэформу драўлянага дойлiдства ў Вiленскiм таварыстве 
архiтэктараў, абгрунтоўваючы эстэтычную самакаштоўнасць 
дрэва як будаўнiчага матэрыялу. У якасцi доказу ён прыцягнуў 
новы праект касцёла Пятра i Паўла для мястэчка Дрысвяты. 
Праект атрымаў самую высокую адзнаку архiтэктурнай поль-

Касцёл Пятра і Паўла ў Дрысвятах.  
Архіт. Л. Вітан-Дубейкаўскі.  
Выгляд з боку апсіды і сакрысцiі.  
Са здымку канца 1920-х гг.

скай крытыкi. Новыя конструктыўныя прыёмы былi апрабава-
ныя Дубейкаўскiм у натуры на будаўнiцтве сядзiбы падляснi-
чага ў Кене (пад Вiльняй) i комплексу ляснiцтва ў Шумску.

Касцёл у Дрысвятах быў узведзены за два летнiя сезоны 
(1927 i 1929 гг.) пад кiраўнiцтвам архiтэктара студэнтамi Школы 
будаўлянага рамяства ў Вiльнi. Вiтан-Дубейкаўскi пiша пра 
гэтую пабудову наступным чынам: «...сьцены абчасаныя на-
чыста, у злучэньнях, памiж вянцоў, не вiдаць iмха, нi шчылiнак, 
столь – назакладку, а па рэбрах бэлек цягнецца разьба шнурком, 
стаўбы маюць свой профiль, яны падпiраюць цэнтральную наву, 
па куце, пры рабры, разьмешчаны шчыльна амбон i ўсе астат-
нiя фрагмэнты выкананы пекна, уяўляючы сабою сымпатычны 
сынтэз...».

Касцёл Пятра i Паўла ўяўляе сабой прастакутную ў плане 
бажнiцу з пяцiграннай апсiдай, прытворам i дзвюма бочнымi 
сакрысцiямi. Страха двухсхiльная, над апсiдаю i прытворам – з 
крыху выгнутымi вальмамi. На галоўным фасадзе высокi, шы-
рокi навес страхi абапiраецца на чатыры тонкiя жалезабетон-
ныя калоны i ўтварае прасторны портык з бетонным парапе-
там i шырокiм лесвiчным маршам. На такiя ж тонкiя калоны з 
жалезабетону абапiраюцца кроквы навесаў стрэшкаў над ува-
ходамi ў сакрысцii. Пакрыццё страхi выканана з мяккай альхо-
вай гонты i ўтварае ў нiжняй частцы характэрныя пластычныя 

Касцёл Пятра і Паўла ў Дрысвятах.  
Архіт. Л. Вітан-Дубейкаўскі. Здымак аўтара 2007 г.

выгбы – прыём, спецыфiчны для традыцыйнага дойлiдства 
Паазер’я.

Званiца цэнтральнага фасада – шасцiярусная: два нiжнiя 
ярусы чацверыковыя, па-над iмi – васьмярык, яшчэ вышэй 
два цылiндры i невялiкi вэлюмападобны дэкаратыўны лiхта-
рык, завершаны каваным крыжам. Кожны ярус заканчваецца 
шырокiмi гзымсамi, трохкутнымi ў сячэннi, са стрэшкамi з 
альховай гонты. Самi сцены вежаў ашаляваныя вертыкальна 
ў нахлёст i прарэзаныя нетыповымi для драўлянага народнага 
дойлiдства Беларусi круглымi i арачнымi вокнамi.

Дах над апсiдай завершаны невялiкiм фiгурным купалам 
з лiхтарыкам, якi ўзбагачае абрыс i пластыку касцёла. Але iс-
тотней, што ён намякае на семантыку каталiцкай бажнiцы, 
прысвечанай святым Пятру i Паўлу.

Iнтэр’ер вырашаны крайне проста i цэласна: восем круглых 
драўляных калон падтрымлiваюць кесанаваную столь, сцены 
амаль нешаляваныя. У верхняй частцы прытвора размешчаны 
вялiкiя хары. Агульная каларыстычная гама iнтэр’ера ўтвара-
ецца за кошт спалучэння нефарбаванага дрэва розных парод 
(сасна, лiпа, дуб) рознае ступенi апрацоўкi i манахромных ар-
наментальных роспiсаў (пад дрэва) у кесонах i ў алтары.

Iдэя нацыянальнага стылю разыходзiцца ў Дубейкаўскага 
з рэтраспектывiзмам i механiчным этнаграфiзмам. Разумеючы 
«беларускасць» i як абсалютнае дамiнаванне дрэва (на манеру 
нарвежскiх дойлiдаў пачатку XX ст.), ён, аднак, рашуча ўводзiць 
жалезабетон i дэкаратыўную каменную бутоўку, невысокi цо-
каль i прасторную агароджу. Пры гэтым дасягаецца максiмаль-
ная натуральнасць, «умантаванасць» у ландшафт. Простыя i 
ясныя абрысы касцёла ўтвараюць уражваючую дамiнанту на 
высокiм пагорку замчышча, пасярод паўвыспы, над возерам. 
Касцёл злiваўся з краявiдам, успрымаўся як яго неад’емная час-
тка. Для дасягнення гэтай мэты Дубейкаўскi адрынуў класiчныя 
прыёмы архiтэктуры i стварыў сваю iмправiзацыю на народныя 
тэмы беларускага дойлiдства.

У 1930-я гг. Дубейкаўскi шмат настаўнiчае, працуе ў Беларус-
кiм iнстытуце гаспадаркi i культуры, аднаўляе кляштар у Друi, 
будуе кляштар пад Варшаваю, мiкрараён на Антокалi ў Вiльнi. 

Але цяжкая хвароба прыкавала яго да ложку. Яго жонка, 
дзеяч беларускага руху, мемуарыстка Юльяна Вiтан-Дубей-
каўская, у кнiзе «Мае ўспамiны» пiша: «Сумныя былi Каляды 
1938 году. Ляля (сястра) не 
змагла прыйсьцi, як раней 
прыходзiла да нас з мужам. 
Толькi нашыя прыяцелi – бе-
ларусы наведвалi хворага 
мужа. Трывожныя тады былi 
гутаркi. Справа Данцыга нi-
чога добрага не выражала... 
Сумна й цяжка мне было, 
мой добры муж амаль ужо 
год пасьля цяжкой апэрацыi 
(рак кiшак), чакаў, калi Бог 
яго выбавiць ад ягоных му-
каў... 6 лiстапада 1940 года 
Бог адазваў яго, i ксёндз Адам 
Станкевiч, якi ў 1922 годзе 
нас вянчаў, яго й пахаваў на 
Россе ў роднай Вiльнi». I да сёння нейкiм таямнiчым чынам пад 
Дзяды на магiле дойлiда – жывыя кветкi i свечы. Пад простым 
каменным крыжам словы са Святога Пiсання: «Ня сумуйця, як 
тыя, што надзеi ня маюць…»

народны стыль клоса

Да касцёла ў Дрысвятах стылiстычна i храналагiчна блiзкi 
касцёл у в. Мяжаны (таксама ў Браслаўскiм раёне). Ён пабуда-
ваны напрыканцы 1920-х гг. у цэнтры паселiшча на нiзкiм бе-
разе сажалкi, адкрываючыся бакавым фасадам i апсiдай проста 
на люстэрка вады. Архiтэктарам гэтага унiкальнага помнiка 
быў славуты дойлiд Юлiюш Клос. Гэты дойлід зрабіў вялікі ўнё-
сак у развіццё беларускай архітэктуры. 

Найбольш значны яго твор у сакральным будаўнiцтве – кас-
цёл Мацi Божае Анёльскае ў Мяжанах, 1923 г. У гэтай баж-
нiцы, як i ў Петрапаўлаўскiм касцёле ў Дрысвятах, выявiлася 
квiнтэсенцыя беларускага нацыянал-рамантызму – прынцы-

Дамы на Антокалі ў Вільні, 1933 г.  
Архітэктар Л. Вітан-Дубейкаўскі.  

Фота аўтара 1993 г.

повы зварот да традыцый-
ных будаўнiчых матэры-
ялаў, падкрэсленая ўвага 
да ландшафту, жывапiсная 
дынамiчная кампазiцыя. Не-
каторыя запазычаннi з «за-
капанскага» стылю толькi 
ўзбагацiлi пластыку будынка 
(у прыватнасцi, загнутыя 
кроквы вальмавага даху).

Мяжаны – невялікая 
вёска ў 20 км на захад ад 
Браслава па шашы на Тур-
мантас (Літва). Паводле пе-
рапісу 1921 г., яна налічвала 
ўсяго 29 двароў і 133 жыхара. 
У пачатку 1920-х гг. вёска 
стала цэнтрам новаствора-
най каталіцкай парафіі, для 
патрэб якой неабходна было 

пабудаваць касцёл. Абставіны, пры якіх Ю. Клос атрымаў заказ 
парафіяльнага касцёла на праектаванне храма, невядомы. Невя-
дома таксама, ці ўдзельнічаў архітэктар у выбары пляцоўкі пад 
будучую будоўлю. Яна знаходзілася на паўднёвай ускраіне вёскі 
сярод малавыразнай плоскай мясцовасці. Перад праектаваннем 
Ю. Клос пабываў у Мяжанах, пазнаёміўся з сітуацыяй, зрабіў яе 
фотафіксацыю. Праект храма быў гатовы ў сакавіку 1923 г. Бу-
дынак вырашаны ў формах так званага «закапанскага стылю». 
У абліччы касцёла прыцягваў увагу высокі, складаны, са шмат-
лікімі ламанымі лініямі дах, крыты гонтай. Галоўны фасад сфар-
мiравала прамакутная ў плане вежа, завершаная шмат’ярусным 
шатром. Па вышыні яна трохі саступае вежы складанага плас-
тычнага профілю над алтарнай часткай (22 метры). З трох ба-
коў вежу на галоўным фасадзе акружае адкрытая галерэя. Па 
адзін бок ад яе мелася сакрысція з сенцамі і падчэнямі, а другі 
бок – падчэні. З паўночнага боку да асноўнага аб’ёму прыбуда-
вана пяцігранная капліца Святога Станіслава. 

Касцёл Мацi Божай Анёльскай у Мяжа-
нах. 1923 г. Здымак 1970-х гг.

У аздабленні храма ўжыты элементы, уласцівыя народнаму 
дойлідству: прафіляваныя, з дэкаратыўнай апрацоўкай кранш-
тэйны, адпаведныя вокны, дымнікі. Будынкі касцёла, плябаніі 
і спецыяльна зробленая невялікая сажалка, у ціхай вадзе якой 
адлюстроўваўся храм, утваралі прывабны архітэктурны ан-
самбль.

У цэлым канфігурацыя касцёла мела гарызантальны харак-
тар без ярка выражанай вертыкальнай дамінанты і добра стаса-
валася з наваколлем. Ю. Клос спраектаваў і невялікі драўляны 
будынак плябаніі, які павінен быў размясціцца непадалёку.

Рэалізацыя праекта расцягнулася на некалькі гадоў. Падму-
рак для храма заклалі ў 1925 г., а 12 жніўня 1928 г. новы кас-
цёл урачыста асвяцілі. Будынак праіснаваў да 1985 г., згарэў 
ад удару маланкі. У гэты час храм быў зачынены ўладамі і вы-
карыстоўваўся ў якасці склада. Фармальна ён знаходзіўся пад 
аховай дзяржавы і лічыўся помнікам народнага дойлідства. 
У 1990-я гг. на месцы згарэлага касцёла ўзведзены новы храм 
з цэглы. Распрацоўшчыкі яго праекта па настойлівай просьбе 
мясцовых вернікаў узялі за 
аснову галоўныя рысы храма, 
спраектаванага Ю. Клосам. У 
выніку вёска атрымала безу-
моўна іншы помнік архітэк-
туры, у якім, аднак, захаваны 
элементы творчай думкі 
Ю. Клоса.

Аб’ёмна-прас торавая 
кампазiцыя гэтага драўля-
нага касцёла складаецца з 
асноўнага аб’ёму, да якога 
прымкнуты прытвор, што 
ўвянчаны званiцаю, i дзве 
апсiды: прастакутная ў плане 
алтарная, з сакрыстцiяй, i пя-
цiгранная збоку, са званiцаю. 
Прытвор аточаны адкрытай 
галерэяй з шырокiм навесам. Касцёл Мацi Божай Анёльскай у Мяжа-

нах. 1923 г. Праект архіт. Ю. Клоса

Сцены з абчасаных бёрнаў 
прарэзаныя прастакутнымi 
i паўцыркульнымi праёмамi, 
падзеленыя гзымсавым па-
сам. Будынак пакрыты вы-
сокай страхою з выгнутымi 
вальмамi i плаўна перацяка-
ючымi абрысамi.

Выгiны ў нiжняй частцы 
страхi створаны адмыслова 
дадатковымi кроквамi, якiя 
моцна выступаюць за сцены 
будынка. Пакрыццё страхi 
выканана з мяккай гонты. 
Кампазiцыйныя дамiнанты 
касцёла – дзве розныя па аб-
рысах васьмiгранныя вежы, 
якiя завяршаюць асноўны 
аб’ём i званiцу. Iнтэр’ер – за-
льнага тыпу, з плоскай пад-
шыўной столлю.

Касцёл Божай Мацi 
Анёльскай у Мяжанах 
вельмi блiзкi па духу i канс-

труктыўных асаблiвасцях да дрысвяцкага касцёла. Падкрэслена 
ўвага да месца бажнiцы ў краявiдзе, максiмальнае выкарыстанне 
натуральных якасцей дрэва, непасрэдная сувязь з традыцыяй i 
адначасова арыгiнальнасць кампазiцыi, якая выявiлася ў гульнi 
рознапамернымi аб’ёмамi, у прасторава развiтых крытых га-
лерэях, у дэцэнтралiзацыi дамiнант, таксама наблiжаюць гэты 
аб’ект да касцёла ў Дрысвятах.

У рэчышчы народных традыцый

Касцёлы ў Дрысвятах і Мяжанах запачаткавалі цэлы стыль 
у беларускім дойлідстве, стаўшы ўзорамі для шырокага перай-
мання ўжо ў 1930-я гг. 

Касцёл Мацi Божай Анёльскай  
у Мяжанах. 1923 г. Бакавы фасад.  
Праект архіт. Ю. Клоса

Касцёл Мацi Божай Анёльскай  
у Мяжанах. 1923 г. План архіт. Ю. Клоса

Можна пералічыць некалькі прыкладаў: касцёл у в. Хацень-
чыцы Вілейскага павета (1937, архітэктар Ян Бароўскі і архі-
тэктар-інжынер Людвік Фаркевіч), касцёл у Крэва (1933, архі-
тэктар Пётр Стаброўскі), капліца ў в. Драздоўшчына Дзісенс-
кага павета (1937, архітэктар М. Шакібелка), касцёл у в. Дукшты 
Свянцянскага павета (1933, архітэктар В. Маркевіч), касцёл  
Св. Станіслава ў в. Далёкія, Браслаўшчына (1934, адметны 
сваім паўцыркульным купалам), мінойтаўскі драўляны касцёл 
Сэрца Iсуса і Святога Анд-
рэя Баболі (1927–1929 гг.), 
лідскі Слабадскі драўляны 
касцёл Непарочнага зачацця 
Святой Дзевы Марыі (1932), 
Быценьскі касцёл (1932), 
Бердаўскі касцёл (1938), а 
таксама касцёлы ў Варапа-
еве, Вярховічах, Наваельні, 
Негарэлым, Лінове, Лоску 
ды інш. 

Адным з найбольш яскра-
вых прыкладаў «тутэйшага» 
кшталту быў касцёл Маці 

Браслаў. Праект калоніi дамоў для ўрадоўцаў.  
Архіт. Ю. Клос. 1927 г.

Хаценьчыцы, Вілейскі павет.  
Праект касцёла. Архіт. Ян Бароўскі і 

Антоні Фаркевіч. 1937 г. Lietuvos Centrinis 
Valstybės Archivas. F. 51, спр. 285, аркуш 3. 

Публікуецца ўпершыню

Божай Ласкавай у Крэва. Гэ-
тая бажніца была буйнейшай 
культавай пабудовай з дрэва 
ў 1920–1930-я гг. у Заходняй 
Беларусі: шырыня – 13,7 м, 
даўжыня – 28,4 м, шырыня 
трох нефаў – 12 м, тран-
септа – 15,5 м.

Касцёл у Крэва быў спра-
ектаваны Янам Стаброўскім 
пры ўдзеле архітэктара 
Норбскага. Будоўляй, з вялі-
кай дапамогай парафіі, кіра-
ваў айцец Чэслаў Кардэль. 
Падмуркі заклалі ў 1934 г., а  
7 кастрычніка 1936-га баж-
ніцу асвяцілі ў гонар Божай 
Маці. Яе шанаваны абраз за-
хоўваўся ў бакавым алтары. 

Здымкі Крэва той пары 
зрабілі знакамітыя віленскія 
фатографы Ян Булгак і Тадэ-

вуш Ходзька. На адным з іх – працэсія ўнясення абраза ў нова-
збудаваны храм 8 чэрвеня 1937 г. Гэты абраз і раней захоўваўся 
ў Крэве, але пасля знішчэння старога касцёла яго прыйшлося 
перанесці ў в. Армяны. Падчас крэўскай урачыстасці абраз ат-
рымаў новую карону. На свята мястэчка сабраліся як католікі, 
так і праваслаўныя [7].

Будаўніцтва гэтага касцёла мела вялікі палітычны і куль-
турны змест у сувязі з 650-й гадавінай Крэўскай уніі. Касцёл 
сваімі памерамі мусіў пераўзыйсці астатнія архітэктурныя да-
мінанты мястэчка (руіны замка XIV ст., царкву Аляксандра 
Неўскага, стары разбураны касцёл і сінагогу) і адлюстроўваць 
спецыфіку мясцовых традыцый. 

Касцёл – двухвежавая базiліка з высокім цэнтральным не-
фам, трансептам, пяціграннай апсідай і з адносна нізкімі ба-
кавымі сакрысцiямі. Кожны аб’ём меў асобны дах з фігурнай 

Драздоўшчына. Дзісенскі павет. Капліца. 
Архіт.-інж. М. Шакібелка. 1937 г. Lietuvos 
Centrinis Valstybės Archivas.  
F. 51 Ap. 10. Публікуецца ўпершыню

гонты, ствараючы прыступ-
кавую кампазiцыю, якая збя-
гае ад шатра-сiгнатуры над 
перасячэннем цэнтральнага 
нефа з трансептам да сак-
рысцiяў.

У плане касцёла віда-
вочна выявілася памкненне 
абаперціся на барочныя тра-
дыцыі. Пра тое ж сведчыць 
і двухвежавая кампазiцыя 
галоўнага фасада з вельмі 
высокім пластычным шчып-
цом. На галоўны фасад пе-
ранесены і ўвесь высотны 
акцэнт, па манеры двух- і 
аднавежавых касцёлаў канца 
XVI–XVIII стст. Але апроч 
алюзіяў на барока, якія вы-
явіліся ў плане і ў аб’ёмна-
прасторавай кампазiцыі, 
агулам і ў паасобных част-
ках вобраз бажніцы апеля-
ваў да народнага дойлідс-
тва. Трох’ярусныя квадрат-
ныя вежы, ніжні ярус якіх 
больш грувасткі і буйны, а 
кожны наступны мае разві-
тыя шатровыя стрэхі з мяк-
кімі пластычнымі абрысамі, 
сканчаюцца высокімі шпі-
лямі. З матываў барока быў 
пераняты прыём «затопле-
нага» франтона паміж моцна 
высунутых вежаў, а таксама 
вялікага шатра над прытво-
рам, які пераходзіць у па-

Касцёл у Крэва. Ашмянскі павет. Архіт. 
П. Стаброўскі. 1933 г. Са здымку 1930-х гг.

Касцёл Маці Божай Ласкавай у Крэва.  
Архіт. П. Стаброўскі. 1933 г.  

Са здымку канца 1930-х гг.

крыццё бакавых нефаў. Дарэчы, паводле праекта, першапа-
чаткова франтон меў прыступкавы «раннебарочны» шчыпец 
з паўцыркульным завяршэннем. Але проста паверх краслюнка 
быў зроблены накід простага трохкутнага франтона, які, ча-
мусьці, не быў рэалізаваны ў наяве. Гэткім чынам была крыху 
парушана стылістычная еднасць гэтага помніка, адбыўся «рэт-
распектыўны» ўхіл. Кампазiцыя алтарнай часткі, нешаляваныя 
сцены асноўнага аб’ёму, простыя геаметрычныя формы дэта-
ляў і вокнаў, плаўна выгнутыя канцы стрэхаў нагадваюць нам 
пра генетычную сувязь з дойлідствам Паўночнай Беларусі.

Інтэр’ер бажніцы быў разнастайны: з цёмнага прытвора 
ішоў праход пад хорамі на чатырох слупах, асветлены бакавымі 
вокнамі. За ім iшоў цмяна асветлены цэнтральны неф, флянка-
ваны дзвюма прасторнымі i светлымі нефамі па баках. Прас-
тора перад алтаром ярка асвятлялася праз вокны трансептаў, 
апсіды і верхнiм светлавым ліхтаром.

Касцёл Маці Божай Ласкавай у Крэва. Архіт. П. Стаброўскі. 1933 г. 
Lietuvos Centrinis Valstybės Archivas. F. 51. Ap. 10, спр. 618, аркуш 1.  

Публікуецца ўпершыню

Невыпадкова над праектам бажніцы працавалі такія да-
сведчаныя дойліды, як Стаброўскі і Норбскі. Яны патрапілі 
стварыць рамантычна-рэтраспектыўны вобраз двухвежавага 
касцёла і максiмальна наблізіць яго да народнага дойлідства. 
У той самы час праявілася памкненне архітэктараў вырашаць 
свае задачы ансамблева, у сувязі з наваколлем. Бажніца была 
тактоўна ўпісаная і ў моцна зрэзаную мясцовасць, і ў горада-
будаўнічае асяроддзе старажытнага мястэчка. Касцёл атачалі 
прысады з лістоўніцаў. 

Каля 1961 г. касцёл быў зачынены, ссечаны вежы і на-
рошчаны другі ярус. Помнік ацалеў часткова (захаваўся зруб), 
сёння тут пункт амбулаторыі. Зараз, гледзячы на сухі парале-
лепіпед шпіталя каля цэнтральнага пляца мястэчка, цяжка 
знайсці ў ім прыкметы былой бажніцы.

Найбольш стылістычна блізкім да гэтага помніка ёсць кас-
цёл у Дукштах былога Свянцянскага павета (сёння на тэрыто-
рыі Літоўскай рэспублікі), 1933 г. пабудовы. Аднак ён уяўляе 
сабою больш просты аднавежавы, аднанефавы тып бажніцы. 
Намі ў літоўскіх архівах адкрытая праектная дакументацыя да 
будоўлі гэтага касцёла. Касцёл размешчаны на высокiм пагорку, 
дамiнуючы над ваколiцамi. Папярэдне на тым самым месцы 
стаяў старасвецкi, таксама драўляны касцёл. Дзякуючы сваёй 
першапачатковай захаванасці гэты аб’ект каштоўны для па-
раўнаўчага аналізу з гэтай групай помнікаў, што не захаваліся 
альбо знаходзяцца ў аварыйным стане на тэрыторыі Беларусі... 

Яшчэ адзін прыклад гэтага кшталту драўлянага дойлідства 
ёсць касцёл у в. Хаценчыцы Вілейскага павета. Гэтая баж-
ніца была пастаўлена ў 1937 г. паводле праекта архітэктара Яна 
Бароўскі і архітэктара-інжынера Людвіка Фаркевіча. На сёння 
гэты помнік фактычна не існуе, а таму выяўленая намі праект-
ная дакументацыя на яго пабудову мае вялікую каштоўнасць 
для далейшага вывучэння стылёвай эвалюцыі архітэктуры 
1930-х гг. 

Першапачаткова гэта была вялікая (даўжыня 22 м, шырыня 
10 м) аднавежавая бажніца з мноствам дадатковых аб’ёмаў. 
Кампазiцыя гэтага касцёла была надзвычай дынамічнай дзя-
куючы адмысловай асіметрыі і акцэнтаванню ўвагі на званіцы, 



62

С я р г е й  Х а р э ў С к i

Хаценьчыцы, Вілейскі павет. Праект касцёла. Архіт. Ян Бароўскі і Ан-
тоні Фаркевіч. 1937. Галоўны фасад. Lietuvos Centrinis Valstybės Archivas.  

F. 51, спр. 285, аркуш 1. Публікуецца ўпершыню

Дукшты, Свянцянскі павет. Праект касцёла. Архіт. Лювік Фаркевіч. 
1934 г. Lietuvos Centrinis Valstybės Archivas. F. 51. Ap. 10, справа 52.  

Публікуецца ўпершыню

чый амаль глухі аб’ём вызначаў яе знешні выгляд, пануючы над 
шматступеннай кампазiцыяй розных па вышыні і параметрах 
аб’ёмаў бакавых нефаў, трансепта, сакрысцiі.

Хаценьчыцы, Вілейскі павет. Праект касцёла. Архіт.  
Ян Бароўскі і Антоні Фаркевіч. 1937. Lietuvos Centrinis Valstybės  

Archivas. F. 51, спр. 285, аркуш 1. Публікуецца ўпершыню

Хаценьчыцы, Вілейскі павет. Праект касцёла. Архіт. Ян Бароўскі і Ан-
тоні Фаркевіч. 1937. Lietuvos Centrinis Valstybės Archivas. F. 51, спр. 285, 

аркуш 1. Публікуецца ўпершыню

У сярэдзіне 30-х гг. XX ст. у в. Далёкія, на Браслаўшчыне, па-
будаваны быў касцёл Святога Станіслава. Храм знаходзіцца ў 
цэнтры вёскі, на невялікім узвышшы, сярод сасновых дрэў. Гэта 
аднавежавы, трохнефавы з пяціграннай апсідай будынак. Вы-
сокая, квадратная ў плане вежа завершана фігурным купалам з 
вежачкай. Аналагічная вежачка ўпрыгожвае алтарную частку. 
Фасады больш нізкіх бакавых і цэнтральнага нефаў прарэзаны 
вялікімі прамавугольнымі аконнымі праёмамі. Апсіда і тарцы 
бакавых нефаў маюць лучковыя праёмы. Усе аб’ёмы накрыты 
самастойнымі дахамі. Архітэктуры храма ўласцівы чысціня 
ліній і гарманічнасць кампазіцыі. Вялiкую каштоўнасць мае аб-
раз ХVIII ст. «Каранаванне Мацi Божай» у алтары.

Касцёл у Рудзе Яварскай, што на Дзятлаўшчыне, быў пабу-
даваны ў 1936 г. Аснову гэтай пабудовы складае двухчасткавы 
зруб, у якiм спалучаны зальны i пяцiгранны алтарны аб’ёмы, на 
стыку якiх абапал змешчаныя два зрубы сакрысцiяў. Невялiкi 

Касцёл Маці Божай Вастрабрамскай у Дайлідках. 1938 г.  
Фота аўтара 2006 г.

па аб’ёме прытвор далучаны да нефа па прынцыпе трысцена. 
Неф перакрыты высокiм двусхiльным дахам, якi пераходзiць у 
вальмы над алтаром.

Кампазiцыйнай дамiнантай бажнiцы ёсць чацверыковая 
вежа-званiца, пастаўленая над прытворам. Яна завершаная шат-
ровым дахам. Другая шатровая вежачка-лiхтар, на чацверыко-
вым барабане, месцiцца на вальмах па-над апсiдай. У iнтэр’еры 
над уваходам у залю з прытвора пастаўленыя хоры на 4 слупах, 
куды вядзе трох’ярусная лесвiца. Тыпалагiчна блiзка да касцёла 
ў Рудзе Яварскай – касцёл Апекi Мацi Божай у в. Дайлiдкi на 
Астравеччыне. Драўляная базiлiка, узведзеная ў 1928 г., мае 
таксама дынамiчную кампазiцыю дзякуючы вялiкай вежы-
званiцы галоўнага фасада.

Касцёл Найсвяцейшае Марыі Панны ў Порплішчы. Пом-
нік драўлянага дойлідства. Пабудаваны ў 1937–1941 гг. мясцо-
вымі майстрамі пад кіраўніцтвам Б. Шантара. У 1950-я гг. вежа 
зачыненага касцёла была знята, будынак прыстасаваны пад 
Докшыцкую школу механі-
зацыі, пазней, да 1990-х гг., 
у ім часова размяшчалася 
жыллё і сховішча [3].

Архітэктанічная кампазі-
цыя касцёла складаецца з вы-
цягнутага прамавугольнага ў 
плане асноўнага аб’ёму, на-
крытага высокім двухсхіль-
ным дахам, прамавугольнай 
алтарнай часткі з сіметрыч-
нымі сакрысціямі па баках, 
накрытымі больш нізкімі да-
хамі, і шмат’яруснай чацве-
рыковай вежы на галоўным 
фасадзе. 

Унутраная прастора 
храма падзелена апорнымі 
слупамі на 3 нефы з бэлечнымі перакрыццямі. З боку ўвахода 
ўнутры асноўнага аб’ёму вылучаны нартэкс з арганнымі хорамі. 
Ніжні чацвярык вежы часткова выступае на галоўным фасадзе, 

Касцёл Найсвяцейшай Панны Марыі  
Каралевы ў Порплішчы. 1937–1941 гг.  

Будаваны пад  кіраўніцтвам Б. Шантара

ствараючы крыты ганак (экзанартэкс). Верхні ярус вежы і сігна-
турка, якая прарэзвае вільчык даху каля алтара, накрыты тра-
дыцыйнымі чатырохсхільнымі шатрамі-«каўпакамі» са злёгку 
выгнутымі схіламі, што надае форме пакрыцця вытанчанасць. 
Сцены звонку гарызантальна ашаляваны і ўмацаваны верты-
кальнымі сцяжкамі. У 1991–1993 гг. намаганнямі вернікаў кас-
цёл быў адноўлены. Архітэктурнае вырашэнне святыні ўдала 
працягвае традыцыі драўлянага касцёльнага дойлідства Бела-
русі [3]. 

Блiзкi да гэтых аб’ектаў быў i касцёл Святога Мiхала ў мяс-
тэчку Варапаева (Пастаўскi раён). Першапачаткова, у 1922 г., 
тут была ўзведзена драўляная каплiца. Спачатку яна стаяла не-
далёка ад участка энергасетак, дзе i была высвечана. Пазней яе 
перанеслi на тэрыторыю сённяшней дапаможнай школы. Але 
ў 1933 г. быў закладзены новы драўляны касцёл у цэнтры мяс-
тэчка. Касцёл Святога Мiхала быў высвечаны ў 1934 г. Першым 
пробашчам быў ксёндз Уладзiслаў Пачкоўскi. Касцёл быў зруй-
наваны напрыканцы 1950-х гг.

Блізкі да архітэктуры іншых тагачасных храмаў і Касцёл 
Сэрца Ісуса ў в. Крулеўшчына Докшыцкага раёна. Пабу-
дова новага драўлянага касцёла распачата ў 1931 г. (па іншых 
звестках – у 1932). Тады быў закладзены падмурак, а цалкам 
будаўніцтва завершанае ў 1937 г. (паводле іншых звестак – у 
1938 г.) [3]. Касцёл Сэрца Ісуса збудаваны на высокім пагорку 
на ўскраіне Крулеўшчыны, і ў добрае надвор’е яго дах, пакрыты 
бляхай, быў бачны з далёкай адлегласці. Побач была збудавана 
плябанія, якая ў савецкі час была пераабсталявана пад баль-
ніцу, зараз выкарыстоўваецца як жыллё. Адразу ж пасля вайны 
ксяндза Валяр’яна Хвалоўскага выселілі з плябаніі. 16 чэрвеня 
1947 г. улады забралі ключы ад касцёла. У будынку касцёла раз-
мясціўся склад. Летам 1965 г. касцёл быў разабраны і перане-
сены ў Малажаны на пабудову клуба. Ад святыні застаўся толькі 
падмурак. На ім усталявалі крыж.

Падобны лёс напаткаў і касцёл Маці Божай Чанстахоўскай 
ў Багудзьках, вёсцы ў гміне Камянца Літоўскага, цяпер Жабін-
каўскага, раёна Брэсцкай вобласці. Драўляны рымска-каталіцкі 
храм тут быў пастаўлены ў 1936 г. У гэтым касцёле яскрава вы-

явіліся фальклорныя рысы 
закапанскага, ці татранс-
кага, стылю. Навісь над га-
лерэяй прытвору і вальмавы 
дах над асноўным аб'ёмам 
мелі пластычныя выгбы. 
Абодва гонтавыя дахі, з 
боку галоўнага фасада мелі 
залобкі. Перапад вышыняў 
прытвора і асноўнага аб'ёму, 
выгбы вальмаў, разныя ка-
лоны, пастаўленыя папарна, 
узбагачалі вобраз сціплага 
вясковага храма. Перад ал-
тарнай часткай у дах была 
ўрэзана сiгнатура. Касцёл у 
Багудзьках быў зачынены ў 
1944 г., а ў 1958 г. разабраны.

Касцёл у в. Лiнава Пру-
жанскага раёна быў пабуда-
ваны ў 1936 г. Гэта быў двух-
зрубавы храм, завершаны 
высокiм стромкiм дахам, 
крыху прыпаднятым каля 
звесаў, што надавала яму па-
дабенства з гэтак званым за-
капанскім стылем. 

Высокi франтон быў кан-
сольна вынесены за межы 
плоскасцi галоўнага фасада. 
Дах над апсiдай нiжэйшы, з 
характэрнымi вальмавымi 
схiламi. Высокi стромкi дах 
вылучаецца унiкальнай кро-
квеннай канструкцыяй, якая 
забяспечвае яго ўстойлi-
васць. Пасярэдзiне даху, над 

Касцёл Маці Божай Чанстахоўскай ў Ба-
гудзьках. 1936 г. Здымак 1930-х гг.

Касцёл ў Лінове. Пружанскі павет. 1936 г.
Са здымку 1930-х гг.

шчыпцом галоўнага фасада, раней была невялiкая вежка – лiх-
тар. Адным з галоўных «неагатычных» элементаў у аблiччы кас-
цёла даследчыкамі прызнаецца высокі выгнуты гонтавы дах. 
Акрамя гэтай, даволі спрошчанай ацэнкі помніка, у яго апі-
саннях тыя ж крыніцы, дублюючы адна адну, зазначаюць, што 
гэта адназрубная пабудова, – у той час як на самай справе яна 
двухзрубная. Відавочна, тут мы маем узор гэтак званага зака-
панскага стылю, што меў шырэйшае распаўсюджанне ў Луцкай 
дыяцэзіі, да якой належала ў міжваенны час Пружаншчына. 
Абмерныя краслюнкі касцёла ў Лінове зробленыя ДМП «Брэст-
рэстаўрацыяпраект». Разбураны ў 1995 г.

Блізкім паводле рэтраспектыўнага характару да касцёла ў Лі-
нове быў і парафіяльны рыма-каталіцкі касцёл Святога Юзафа 
ў мястэчку Быцень, цяпер у Івацэвіцкім раёне. Пабудаваны з 
дрэва храм гэтаксама, як і ў Лінове, меў прастакутную малель-
ную залю і чатырохгранную абсіду са стромым вальмавым да-
хам. Гэты невялікі касцёл меў яшчэ больш сціплую аздобу, без 
выдзеленай асобна галерэі прытвору. Падабенства быценьскага 

касцёла да ліноўскага было і 
ў пластычнай складанапра-
філяванай вежы-званіцы ў 
барочным духу, урэзанай у 
гонтавы дах над хорамі. Кас-
цёл у Быцені, узведзены ў 
1932 г., быў зачынены ўжо ў 
1944 г., па далучэнні краю да 
СССР, пазней раскіданы. 

Блізкай паводле архі-
тэктурнага варашэння была 
i капліца ў в. Цвермы (12 
км ад Ліды). Капліца знахо-
дзілася ў лесе, за кіламетр 
ад вёскі. Некалі на тым 
месцы стаяў крыж з драў-
лянай фігурай Ісуса Хрыста. 
Да крыжа мясцовыя людзі 
ставіліся з вялікай павагай. Касцёл Святога Юзафа у Быцені. 1932 г. 

Здымак 1930-х гг.

Аднойчы была вялікая бура, якая паваліла крыж. Жыхар вёскі 
Стэфан Валяль (згодна з касцёльнымi дакументамi, памёр у 
1787 г.) забраў фігурку дахаты і паклаў у спіжарню. Аднойчы 
Стэфану прысніўся сон, у якім ён пачуў словы: «Навошта ты 
трымаеш мяне, замкнуўшы ў спіжарні?», і пасля гэтага Стэфан 
аслеп. Суседзі разам з жонкай Мар’янай дапамаглі яму зрабіць 
новы крыж, прымацаваць фігурку і даставіць яго на старое 
месца. Пасля ўстаноўкі крыжа зрок вярнуўся да Стэфана. З таго 
часу крыж пачаў лічыцца цудадзейным, які дапамагае пры хва-
робах. Старэйшыя жыхары Цвермаў сцвярджаюць, што самі не 
раз звярталіся да крыжа, і не раз бывала, што хваробы праход-
зілі [20]. Бачачы такую павагу да гэтага месца, пробашч Лідскага 
фарнага касцёла Іпаліт Баярунец у 1935 г. на сродкі парафіян па-
будаваў драўляную капліцу. Згодна з паведамленнямi тагачас-
най польскай прэсы, на асвячэнні капліцы прысутнічала каля 
15 000 чалавек. З таго часу на другі дзень свята Сёмухі кожны 
год каля капліцы збіралася некалькі тысяч вернікаў з парафій 
Ліды, Бердаўкі, Тракеляў і іншых, нават з-за мяжы Лідскага па-
вета. Святы крыж з фігуркай Хрыста быў размешчаны ў галоў-
ным алтары капліцы. 

Капліца была знішчана ў 1960-я гг. Славуты крыж пера-
хоўваўся ў касцёле ў Тракелях. Захаваўся фотаздымак капліцы 
1939 г. 10 ліпеня 1935 г. пры ўдзеле амаль 15 000 вернікаў была 
асвечана Цвермская капліца. 
Капліца была пабудавана 
над драўляным крыжам з 
выразанай з дрэва фігурай 
Ісуса, з глыбокай расколі-
най ад шыі да сцягна. Крыж 
з даўніх часоў стаяў пры 
 адзінокай сасне, што нельга 
было чапаць. Узрост крыжа 
ацэньваўся першай паловай 
XVIII ст. Пад крыж прыхо-
дзілі маліцца сяляне розных 
канфесій. Вясной 1932 г. Іг-
нацы Багаx з Ішчалны па-

Капліца ў Цвермах. 1935 г.  
Паштоўка 1930-х гг.

крыў крыж ацынкованым жалезам і ўсталяваў перад крыжам 
маленькі алтар. Слава пра цудоўны крыж разыйшлася далёка. 
Лідскі дэкан І. Баярунец звярнуўся па дазвол на будаўніцтва 
капліцы. Праект капліцы склаў павятовы архітэктар Вацлаў 
Галік. Будаўніцтва пачалося вясной 1933 г. Для матэрыялу былі 
выкарыстаныя дрэвы з тутэйшых могілак.15 верасня 1935 г. 
капліцу наведаў арцыбіскуп Рамуальд Яблжыкоўскі [20].

Неабходна таксама згадаць і пра праваслаўную царкву ў 
вёсцы Лыскава (Пружаншчына). Царква Раства Божай Маці 
ў Лыскаве была пастаўлена на працягу 1931–1933 гг. і асвечана 
ў 1933 г. Храм пабудаваны з сасновага бруса з выкарыстаннем 
ў інтэр’еры розных драўнін. У кампазiцыйнай пабудове царква 
ўяўляе сабою крыжова-купальную бажніцу.

Да галоўнага кубападобнага аб’ёму з захаду далучаная 
трох’ярусная званіца, а з усходу – даволі кароткая, квадратная ў 

плане апсіда з ніжэйшымі ба-
кавымі рызніцамі. Асноўны 
аб’ём зрубу ўхінае вальма-
вая высокая страха з гонты, 
у якую ўрэзаны магутны 
светлавы барабан (васьмя-
рык на чацверыку). Барабан 
вянчаецца буйным цыбуле-
падобным купалам з шы-
рокім гзымсам. Купал завер-
шаны невялічкім ліхтаром 

з макаўкай. Традыцыйны для Палесся пераход ад барабана да 
бакавых фасадаў здзяйсняецца праз пасрэдніцтва дадатковага 
чацверыковага зрубу (на якім васьмярык купала) з асобнымі 
гонтавымі пакрыццямі. Другой дамінантай святыні з’яўляецца 
пірамідападобная чацверыковая званіца, таксама завершаная 
вялікім цыбулепадобным купалком са шпіцам. Разнастайнасць 
формаў паасобных аб’ёмаў (прытвораў, званіцы, рызніц) пад-
крэсліваюць і разнастайныя па канфігурацыі аконныя затворы, 
ромбападобныя па барабане, спічастыя ў асноўным аб’ёме, 
квадратныя i прастакутныя ў астатніх памяшканнях. Гэткую 
разнастайнасць падкрэсліваюць і разбяныя ліштвы ў барабане, 

Царква Раства Божай Маці ў Лыскаве. 
1933 г. Здымак 1930-х гг.

трохкутныя ў прытворы і ў рызніцах. Светлавы барабан ку-
пала адкрыты ў залю пры дапамозе чатырох слупоў з ветразё-
вай канструкцыяй асновы. Хоры палягаюць на сценах бакавых 
прытвораў, што дазволіла размясціць іх вельмі прасторна, шы-
рока развярнуць і адкрыць у інтэр’ер бажніцы. Алтарная частка 
з рызніцамі аддзеленая высокім разьбяным іканастасам на ўсю 
вышыню храма.

Надзвычай дынамічная кампазiцыя, нязвыклая для пра-
васлаўных цэркваў, багата аб’ёмаў пры майстэрскі дасягнутай 
кампактнасці, зграбнасці ўсёй пабудовы гавораць пра высокі 
ўзровень праектавання. Незвычайнасць для дадзенага рэгіёна 
(Паўночна-Заходняе Палессе) крыжова-купальнай кампазiцыі 
ў вясковым дойлідстве і адпаведныя аналагі ва Украіне даз-
волілі А.М. Кулагіну вызначыць гэты помнік як «пабудаваны 
пад уплывам культавай архітэктуры Закарпацця i стылю ма-
дэрн». На нашую думку, гэтая бажніца магла быць спраекта-
вана львоўскім дойлідам Яўгенам Нагорным, які на тэрыторыі 
Луцкай епархіі (у якую ўваходзіла Пружаншчына), спраектаваў 
дзясяткі цэркваў і, мяркуючы па аналагах на Заходняй Украіне, 
верагодна, быў аўтарам і гэтага храма. Гэты прыклад сведчыць 
пра наяўнасць творчых кантактаў будаўнікоў у межах тагачас-
най Польшчы і пра ўзаемаўзбагачэнне праз гэткі культурны аб-
мен народаў-суседзяў.

У 20–30-я гг. XX ст. пабудаваны стараверскія цэрквы ў 
в. Мікалаёнцы, Астравішкі, Буеўшчына. Найбольш цікавая з 
іх – царква Святога Мікалая ў в. Мікалаёнцы. Паводле слоў 
старажылаў, храм узводзіў «Мітрый Пятровіч з трыма тава-
рышамі» – плотнік з горада Грыва (зараз знаходзіцца ў межах 
горада Даўгаўпілса). Царква стаіць побач з могілкамі ў гайку на 
беразе аднаго з самых маляўнічых азёр Браслаўшчыны – Рычы. 
У архітэктуры маленнай адчуваецца ўплыў стылю мадэрн. Гэта 
адназрубны прамавугольны ў плане будынак, да галоўнага фа-
сада якога прыбудавана трох’ярусная вежа. У плане яна таксама 
прамавугольная, мае ступеньчатую кампазіцыю, завершана 
плоскім чатырохгранным шатром. Другі ярус мае чатырохву-
гольныя праёмы з драўлянымі жалюзі, праёмы трэцяга яруса – з 

трохгранным завяршэннем. Алтарная частка ўпрыгожана невя-
лічкай вежачкай з паўкруглым купалам.

Cінагогі і мячэці

Па сканчэнні Першай сусветнай вайны аднавілася і бу-
даўніцтва юдзейскіх бажніц і рэлігійных школ. У перыяд, што 
мы разглядаем, моцныя цэнтры яўрэйскай духоўнай адукацыі – 
яшывы, дзеілі ў Баранавічах, Брэсце, Гродне, Радуні, Міры. Былі 
ўзведзены таксама і новыя будынкі яшываў, трабутаў і хедэраў. 
У 1925 г. польскі ўрад адкрыў адмысловыя дзяржаўныя школы 
для яўрэйскіх дзяцей – «суботнія школы».  Выкладанне ў іх ад 
пачатку вялося на ідыш.  Яўрэйскія рэлігійныя грамады вало-
далі вялікай уласнасцю. Гэтак, у 1937 г., гродзенскай юдэйскай 
абшчыне належалі будынкі ўправы, два шпіталя, Талмуд–Тора, 
рамесная і шэраг іншых школ, бібліятэкі, трое могілак, дзве 
бойні, лазьня, а таксама 43 сінагогі. У Брэсце на 1938 г. дзейні-
чалі 40 сінагог і малітоўных дамоў. З іх у 1920–1930-я гг. былі 
ўзведзеныя сінагогі: «Крывая» на вул. Перацкагага (цяпер 
Дзяржынскага, 25), у два паверхі, на вуліцы Беластоцкай (цяпер 

Касцёл Святога Станіслава ў Далёкіх. 1934 г.

клуб «Прагрэс» па вул. Савецкіх Пагранічнікаў, 52), цікавая ў 
архітэктурным вырашэнні двухпавярховая, шасцігранная сіна-
гога на вул. Уніі Любельскай (цяпер у двары вул. Леніна) ды інш. 
Столькі ж сінангог было і ў Пінску. Самая вядомая з іх – сiнагога 
ў прадмесці Караліне, на месцы старадаўняй сiнагогі  рабінаў 
Перлавых, што згарэла ў час Першай сусветнай вайны. У 1920-я 
была адбудавана ў цэгле і функцыянавала да апошняй вайны. 
Менавіта ў ёй у сакавіку 1941 г. адбыўся нелегальны з’езд рабі-
наў Заходняй Беларусі. Будынак захаваўся, вернуты юдэй скай 
абшчыне і адноўлены.  Гэтая сінагога, як і бальшыня іншых, 
узведзеных у міжваенны час, не мае пэўнай вобразнай характа-
рыстыкі, збліжаючыся па вобразе з шэраговай грамадзянскай 
забудовай з элементамі неакласіцызму і мадэрну.

Вялікая сiнагога ў духу функцыяналізму была пабудава-
ная ў Беластоку, у 1936 г., сям’ёю Цытронаў, атрымаўшы назву 
Цытрон Бэйт Мідраш. Яна дзейнічала і ў гета, і па вайне, да 
1960-х гг. 

Ад пачатку ХХ ст. бальшыню новых сінагог сталі сумяшчаць 
з сінагагальнымі школамі Талмуд-Торы, а таксама з заламі для 
ўрачыстых цырымоній і сходаў і банкетаў. Рэдка пры беларускіх 
сінагогах будаваліся i цырыманіяльныя купальні – міквы. Но-
выя сінагогі ў 1920–1930-я гг. былі пабудаваныя таксама ў Бара-
навічах, Высокім, Лідзе, Леніне, Маладзечна і інш. Але аб’ём но-
вага культавага будаўніцтва ў юдэяў быў параўнальна невялікі, 
што тлумачыцца, сярод іншага, вялікай эміграцыяй з міжваен-
най Польшчы яўрэяў у Палесцiну і ў іншыя краіны. Бальшыня 
тагачасных культавых юдаісцкіх будынкаў  захавалася, але, без 
выразнай стылістычнай трактоўкі,  выкарыстоўвацца як шэра-
говая грамадзянская забудова.

Сярод іншых вызнанняў найбольш дынамічна практыка 
сакральнага будаўніцтва выявілася ў мусульман. Зняцце шэрага 
абмежаванняў, эканамічны рост, а таксама рэзкае павелічэнне 
мусульманскага насельніцтва ў сувязі з эміграцыяй з-за са-
вецкай мяжы спрыялi аднаўленню старых і будаўніцтву новых 
бажніц ісламу. У 1925 г. татары-мусульмане ў Вільні ўтварылі 
муфтэят, абвясцілі аўтакефалію ісламскіх джаміятаў у Поль-
шчы. Было створана Мусульманскае рэлігійнае задзіночанне 

(1925 г.), Культурна-асветнае задзіночанне татар Польшчы 
(1926 г.). Выдаваліся «Татарскі штогоднік», часопісы «Татарскае 
жыццё», «Iсламскі агляд», мусульманскія календары, падруч-
нікі для татарскіх дзяцей, асобныя суры з Кур’ана на арабскай і 
польскай мовах.  Штогод на патрэбы татар-мусульман польская 
дзяржава выдаткоўвала каля 57 тыс. злотых.

Напрыканцы 1930-х гг. на тэрыторыі Заходняй Беларусі 
налічвалася агулам 17 мячэцяў і 3 мусульманскія дамы малітвы. 
Папярэднія мусульманскія храмы, пераважна XVIII–ХІХ стст., 
былі выраблены з дрэва, а таму, адпаведна, моцна пацярпелі ў 
час Першай сусветнай вайны. Гэтак былі наноў адбудаваныя 
мячэцi ў Асмолаве (у 1914 г., спалены ў вайну, адбудаваны ў 
1925 г.), у Відзах (закладзены ў 1860 г., адбудаваны ў 1934 г.), у 
Мядзелі (закладзены ў 1840, адбудаваны ў 1923 г.), у Некрашун-
цах (абшчына iснавала з 1415 г., пабудова святыні – 1926 г.), у Ля-
хавічах (пабудаваны ў 1815 г., зруйнаваны ў 1917 г., адноўлены 
ў 1928 г.). Таксама ў 1930–1931 гг. былі пабудаваны тры зусім 
новыя малельні – у Докшыцах, Глыбокім і ў Ластаях (Ашмянскі 
павет).

Большасць мячэцей паводле свайго знешняга выгляду былі 
вельмі блізкімі да традыцыйных беларускіх пабудоў. Гэта вынік 
таго, як трапна адзначыў польскі дойлід і даследчык архітэк-
туры Юліюш Клос: «што яны будаваліся мясцовымі простымі 
будаўнікамі, якія ўжывалі тыя самыя спосабы і формы, што 
былі ім вядомыя з уласнай практыкі і традыцыі» [6].

Вельмі паказальным у гэтым сэнсе быў будынак мячэцi ў 
Асмолаве. Ён уяўляў сабой просты ў плане зруб, з нешалява-
нага брусу, сцены якога рытмічна былі падзелены вертыкаль-
нымі стаўбурамі брусоў-сцяжак. Да асноўнага аб’ёму зальнага 
памяшкання былі сiметрычна прыбудаваны яшчэ тры дадат-
ковыя аб’ёмы, амаль сiметрычныя у плане: тамбур, якім быў 
пазначаны ўваход, гэтак званая жаночая частка, і міхраб, ніша ў 
накірунку Каабы. Пасярод двусхільнай страхі быў уладкаваны 
квадратны ў плане барабан ліхтара, накрыты простым піра-
мідападобным шацярком. Нічога апрычонага, экзатычнага ў 
знешнасці гэтага будынку не было. Большасць другіх мячэцей 
была яшчэ больш блізкай па вобразах да сялянскіх хат, сярод 
якіх яны вылучаліся вежачкамі з паўмесяцам на вільчаках.

Прыёмы нацыянальнага рамантызму, пераасэнсаваныя эле-
менты народнага дойлiдства шырока ўвайшлi ў практыку гра-
мадскага будаўнiцтва. У якасцi прыкладаў можна прывесцi бу-
дынкi Дома парафiяльнага Каталiцкай акцыi ў Лынтупах (1936, 
архiтэктар А. Фаркевiч), Дзяржаўнага шпiталю ў Браславе (1933, 
архiтэктар В. Руткоўскi), трохкласнай школы ў Паташнi, гмiна 
Лявонпаль (1937, архiтэктар С. Нарэнбскi), дабрахвотнай па-
жарнай каманды ў Мiёрах (1937, былы Браслаўскi павет), двух-
класнай школы ў Плюсах (1937, архiтэктар Розскi). Дарэчы, на 
праекце апошняга ёсць характэрная заўвага – перакрэслiўшы 
ламаныя вальмы даху, iспектар Навiцкi зрабiў прыпiску: «не 
адпавядае мясцоваму стылю». Драўляныя будынкi старостваў, 
школ, ляснiцтваў у «мясцовым стылi» ўзводзiлiся па ўсёй Заход-
няй Беларусi. Пра размах будаўнiчых работ можна меркаваць 
па дзяржаўным плане на 1938/1939 год. Толькi ў Браслаўскiм 
павеце аб’ектаў грамадскага i сацыяльнага прызначэння плана-
валася ўзвесцi 144.

мадэрныя ўплывы ў архiтэктуры 1930-х – 1940- х  гг.

У пачатку XX ст. форматворчыя прынцыпы, уласцівасці но-
вых будаўнічых матэрыялаў і ўсё больш дасканалых канструк-
цый станавілiся ўсё больш дамінуючымi фактарамі, якія вызна-
чылі характар архітэктурных формаў.

У архітэктуры мадэрна новыя канструкцыі часта інтэрпрэта-
валіся ў формах папярэдніх стыляў, але сцвердзілі сябе ў больш 
рацыянальных функцыях, напрыклад у вялікіх перакрыццях 
вялікіх пралётаў грамадскіх, вытворчых і транспарт ных спару-
даў, у шырокім прымяненні металу, жалезабетону, шкла. Існуе 
часавая сувязь паміж канструкцыяй і формай, дакладней, паміж 
тэхнічным узроўнем і актыўнасцю сэнса канструкцый аб’ёмна-
прасторавых развязаннях архітэктуры. У пачатку кожнага этапа 
прымянення больш эфектыўных матэрыялаў канструкцыі па-
чынаюць праяўляць сябе актыўна менавіта ў формаўтварэнні. 
Раскрыццём работы канструкцыі дойлідства адзначае кожны 
віток пад’ёму тэхнічнага канструявання i эстэтычнай думкі. Так 
адбывалася раскрыццё эстэтычных якасцей жалезабетону праз 
працы Перрэ, Карбюзье, Фрэйсынэ i інш. 

У пачатку 1920-х гг. еўрапейскія дойліды, якія пратэста-
валі супраць аморфнай эклектыкі, аб’ядналіся пад лозунгамі 
дакладнасці спосабаў выяўлення, на той час сучасных патрэб 
і найноўшых тэхнічных магчымасцей будаўніцтва. «Новая ар-
хітэктура» ўвабрала ў сябе ўсю разнастайнасць накірункаў, 
якія ўваходзілі ў стан авангарда. Выступаючы з радыкальнымі 
заклікамі да перабудовы свету дзякуючы дойлідству, яны ўжо 
прапанавалі свету сацыяльную ідэю. Пазней гэты накірунак на-
завуць функцыяналізмам. Для функцыяналізму форма і гульня 
маштабамі сталі асновай для выяўлення функцыі будынку.



78

С я р г е й  Х а р э ў С к i

Канструктывізм прыдаў свой метад структурызацыі прас-
торы, сыходзячы з эстэтычнай самадастатковасці канструкцый. 
Праўда, пераход да новых метадаў фармiравання праз новыя 
матэрыялы i канструкцыі не адразу змяніў стэрэатыпы мыс-
лення ў галіне тэктонікі. Так, напрыклад, нават першы жылы 
шматпавярховы дом з жалезабетону Агюста Пэррэ яшчэ інтэр-
прэтуе традыцыйныя тэктанічныя прынцыпы ў прынцыпова 
новай будаўнічай тэхніцы.

З эвалюцыяй архітэктурных формаў змяніліся і прынцыпы 
сувязі дойлідства з натуральным асяроддзем. Так, на пачатку 
XX ст. пачалі распаўсюджвацца канцэпцыі адкрытай прасторы 
пабудоў. Праблема ўзаемасувязі архітэктурнай формы з пры-
родным асяроддзем кардынальна змяніла прынцыпы фармiра-
вання урбаністычнага краявіду.

Гэткі ж рэвалюцыйны пераварот адбыўся ва ўзаемасувязі 
канструкцыі з архітэктурнай формай. Змены, якія адбываюцца 
ўслед за зменамі канкрэтнага гістарычнага зместу дойлідства на 
паслядоўных этапах яго развіцця, падпарадкаваны ўнутраным 
мастацкім законам архітэктуры, звязаным з заканамернасцю іх 

Касцёл Маці Божай Шкаплернай ў Ідолце. 1938 г.  
Выгляд з боку апсіды і сакрысцiі. Фота аўтара 2007 г.

успрыняцця. Не выклікае сумневу няўхільная паслядоўнасць 
змен характару архітэктурных формаў у гісторыі будаўніц-
тва – ад пластычных формаў да геаметрычных і наадварот. Уяў-
ленне пра неабходныя форму і характар архітэктурнай прас-
торы ў адну і тую ж эпоху могуць быць прынцыпова супраць-
леглымі. У XX ст. яго формы былі асабліва разнастайнымі. Пра 
гэта яскрава сведчаць і працэсы, якія адбываліся ў Заходняй 
Беларусі ў 1920-я і 1930-я гг. Тагачасная польская даследчыца 
Рэвеньская трапна пісала, што большасць сучасных працэсаў (у 
тыя часы) сучасныя толькі ў дачыненні да старасвецкіх будын-
каў, хоць па кшталту свайму ў большасці кампілююць у гіста-
рычных стылях. Новая стылістыка прыносіцца звонку. 

Рэвеньская піша: «Пад паняцьцем будынку сучаснага ра-
зумеюць цяпер гладкую спаруду, беззвычнай арнамэнтацыі, 
пляскатымі дахамі і нерэгулярным разьмяшчэньнем дзьвярэй 
і вокнаў, яно ёсьць выказваньнем новага стылю, які завецца 
канструктывізмам, які прапагандуе Карбюзье. Аднак, пабудовы 
гэткага тыпу мала распаўсюджаныя».

Малая колькасць бу-
дынкаў, вытрыманая ў духу  
функцыяналізму альбо канс-
труктывізму, зразумелая. 
У міжваеннай Польшчы не 
было гэткай магутнай сацы-
яльнай замовы (дакладней, 
дзяржаўнай), як у Нямеч-
чыне альбо ў Італіі; не было 
і неабходнасці татальных 
змен традыцый, як у СССР, 
зрэшты, як і гэткіх людскіх 
рэсурсаў. Між тым першыя 

вопыты канструктывізму ў Заходняй Беларусі звязаны менавіта 
з будынкамі грамадскага прызначэння (казармы ў Стоўбцах, 
Брэсце, Гродне, будынкі дзяржаўных устаноў у Брэсце, Коб-
рыне, Пінску, Навагарадку, гарадскі суд у Брэсце і г.д.). Другі 
шлях пранікнення канструктывізму – прыватныя замовы, 
якія атрымалі шырокае распаўсюджанне з сярэдзіны 1930-х гг. 

Касцёл Маці Божай Фацімскай  
ў Нагорным. 1933 г. Галоўны фасад.  
Фота А. Дыбоўскага 2004 г.

(прыватныя асабнякі, крамы, канторы, майстэрні, шматква-
тэрныя дамы ў Вільні, Гродне, Брэсце, Кобрыне, Пінске, Лідзе, 
Баранавічах, Маладзечна, Глыбокім i інш.). Кансерватызм боль-
шасці заказчыкаў, абмежаваныя сродкі (зрэшты, як і патрэбы) 
рашучым чынам паўплывалі на характар заходнебеларускага 
канструктывізму. Варыябельнасць канструкцый пасадзейні-
чала развіццю тыпу камфортнага асабняка, свабодна плануе-
мага ў мясцовасці, альбо нават стварэнню цэлых мікрараёнаў 
(яскравы прыклад – мікрараён прыватных дамоў для афіцэраў 
у Вільні на Антокалі, архітэктар Л. Вітан-Дубейкаўскі). Адмет-
нымi рысамi гэтай групы будынкаў з’яўляюцца малапаверха-
васць (за выключэннем Вільні), развітасць па гарызанталі (уг-
лыб дзялак забудовы), моцна развітыя балконы, тэрасы. Мас-
тацка-кампазiцыйны вобраз будынкаў адчуў на сабе ўплыў 
аўстрыйскага i галандскага канструктывізму. Асаблівая ўвага 
да раскрыцця ў прасторы, гульня вертыкальных і гарызан-
тальных мас, свабодна кампануемых, багата глухіх, непадзеле-
ных плоскасцей – гэтыя якасці збліжаюць заходнебеларускую 
архітэктуру альбо з прынцыпамі галандскай групы «Стыль», 
альбо з творчасцю венскіх дойлідаў Ота Вагнэра і Адольфа Ло-
оса. Але, перадусім, нібы мераю эстэтычных якасцей архітэк-
туры 1930-х гг. стаў аскетызм, мінімалізм у выбары выяўленчых 
сродкаў.

Цікавая ў гэтым сэнсе эвалюцыя творчасці заходнеўкраін-
скага дойліда Я. Багенскага, які жыў і працаваў пераважна ў 
Львове. Пачаўшы як неарамантык, ён стварыў цэлую нізку да-
моў і сядзіб у духу неабарока з элементамі мадэрну. Да сярэд-
зіны 1920-х гг. яго творчасць пакрысе праходзіць эвалюцыю ў 
бок неа класiцызму (Банк Польскі ў Львове, сядзіба па вул. Ка-
перніка), але ўжо з пачатку 1930-х гг. ён становіцца паслядоў-
ным канструктывістам. У 1930-е гг. Я. Багенскім былі спраекта-
ваны дамы адпачынку ў Жэгаставе, дом грамадзянскай апекі ў 
Львове, касцёлы ў Рудніку, Камборне і Барыслаўлю i шмат іншых. 
Касцёлы, якія праектаваў Багенскі, цалкам адпавядаюць духу 
канструктывізму: канструкцыі, утвараючы серыі плоскасцей, 
вертыкальных і гарызантальных, разам утвараюць прастору, 
падпарадкаваную характару матэрыялу (жалезабетон, сталь, 

шкло), аднак у той самы час паасобныя элементы (высока ўзне-
сеныя двусхільныя стрэхі, рудыменты контрфорсаў, фрагмен-
тарна ўведзены руст з колатага граніту) успрымаюцца як алюзія 

на пэўныя традыцыі. Гэтак-
сама і Дубейкаўскі, смела 
дыспануючы найноўшымі 
жалезабетоннымі канструк-
цыямі, выяўляў сябе функ-
цыяналістам, пакуль справа 
не тычылася сакральнай ар-
хітэктуры...

Функцыя культавага 
будынку далёкая ад рацы-
янальных патрэб індустры-
ялізаванага XX ст. Хутчэй 
наадварот – яна супраць-
стаіць яму. У той жа самы час 
над культавым будаўніцтвам 
пануе традыцыя (канфесій-
ная, рэгіянальная, этніч-
ная). Шлях да ўвасаблення 
новай эстэтыкі, заснаванай 
на магчымасцях новых ма-
тэрыялаў, быў пакручасты і 
не просталінейны. Па інер-

цыі доўгі час культавыя будынкі канструяваліся з зусім новых 
матэрыялаў (нават па сённяшніх уяўленнях), па-ранейшаму у 
рэтраспектыўным кшталце.

У пошуках стылю

Падобным чынам, толькі на адвольнай інтэрпрэтацыі 
сярэднявечных формаў будуецца кампазiцыйна-пластычны 
вобраз касцёла Узнясення ў мястэчку Радунь. Гэта красамоўны 
прыклад драматычных пошукаў паміж новымі магчымасцямі 
матэрыялаў і эклектычнасці мыслення.

Радуньскі касцёл Узнясення быў пабудаваны на працягу 
1929–1933 гг. паводле праекта Яна Бароўскага інжынерам-бу-
даўніком Антоніям Бейкам. 

Касцёл Узнясення ў Радуні, 1929–1933 гг. 
Галоўны фасад. Фота аўтара 1992 г.

Радуньскі касцёл – гэта 
буйнамаштабная трохне-
фавая базіліка (даўжыня 
58 м, вышыня 48 м, шырыня 
35 м) з дзвюма вежамі, што 
флянкуюць галоўны фасад, 
развітым трансептам і пя-
ціграннай апсідай. Асобны 
самастойны нізкі аб’ём нар-
тэкса перад галоўным фа-
садам вынесены наперад. У 
складанай шматпланавай 
аб’ёмна-прасторавай кам-
пазiцыі дамінуюць «тэле-
скапічныя» шмат’ярусныя 
вежы-званіцы. Іх дынамічны 
вертыкальны рух, бакавыя 
муры контрфорсаў, круг-
лае вітражнае акно «ружа» 
галоўнага фасада, глыбокі 
перспектыўны партал спі-
частага абрысу, пінаклі на 
стрэхах выклікаюць асацыяцыі з раннім сярэднявеччам. Аднак 
менавіта асацыяцыі, а не гатовыя цытаты, механічна прыда-
дзеныя дэталі. У аснове архітэктурнага вобраза палагаюць ге-
аметрызаваныя аб’ёмы, разнастайнай канфігурацыі вокны, аб-
лямаваныя простымі стужкавымі ліштвамі, шырокія простыя 
лапаткі. Каларыстычнае вырашэнне бажніцы заснавана на спа-
лучэнні паліхромнай бутавай кладкі, якой дэкараваныя сцены, 
і пабеленых бетонных прыступкавых атыкаў, гладкай плоскасці 
галоўнага фасада, васьмігранных барабанаў апошніх ярусаў ве-
жаў, а таксама іншых элементаў архітэктурнага дэкору (ліштваў, 
прафіляваных гзымсавых паясоў). 

Зала перакрытая цыліндрычнымі скляпеннямі на падпруж-
ных жалезабетонных арках, апсіда – гранёнай конхай. Пры ўва-
ходзе – галерэя хораў з філёнгавым парапетам, якая нагадвае 
дойлідства часоў раманікі. Гэтае ўражанне дадаткова падкрэс-

Касцёл Узнясення ў Радуні. 1929–1933 гг. 
Галоўны алтар. Фота аўтара 1992 г.

лівае арнаментальная расфарбоўка арак. Інтэр’ер аздоблены 
стукавымі алтарамі у духу эклектыкі канца мінулага стагоддзя 
з элементамі ракайльнай арнаментыкі i скульптурным стафа-
жам. Асобную ўвагу прыцягваюць жырандолі і бра з мастац-

Касцёл Узнясення ў Радуні. 1929–1933 гг. Бакавы фасад.  
Фота аўтара 1992 г.

Касцёл Узнясення ў Радуні. 1929–1933 гг. Цэнтральны неф. 
Фота аўтара 1992 г.

кага шкла вырабу 1930-х гг. – унікальны камплект, выкананы 
адмыслова на гродзенскай фабрыцы.

Пры незвычайнасці гэткага ўбрання, якое знаходзіцца на 
мяжы эстэтычнага канфлікту са знешнім выглядам бажніцы, 
яно між тым робіць моцны ўплыў на наведніка разнастайнасцю 
ўражанняў. Быць можа, менавіта з прычыны «бесстылёвай» эк-
лектыкі дойліду і мастакам-дэкаратарам удалося знайсці той 
вобраз храма, які ў найбольшай ступені адпавядаў бы глыбін-
ным мясцовым традыцыям часоў барока, калі даволі просты 
знешні выгляд драматычна разгортваўся ў сярэдзіне, часцяком 
з асляпляльнай раскошай. Касцёл з’ўляецца адным з найбольш 
значных узораў заходнебеларускага дойлідства. У 1954 г. касцёл 
быў адрамантаваны ўсярэдзіне, а ў 1986 г. пафарбаваны звонку 
і заменена бляха на стрэхах.

Зусім неадпаведная сувязь паміж сапраўднай канструкцыяй 
і знешнім вобразам рыма-каталіцкага касцёла ў Альбэртыне 
(Слонім). Будынак касцёла, прастакутны ў плане, з вялікай дву-
схільнай страхою, мае надзвычай дынамічную кампазiцыю дзя-

Касцёл Узнясення ў Радуні. 1929–1933 гг.  
Выгляд з боку апсіды і сакрысцiі. Фота аўтара 1992 г.

куючы квадратнай ў сячэнні вежы, якая завершана надта высо-
кім чатырохгранным шатром. Па кутах шатра размешчаны ва-
дазлівы ў выглядзе хімераў, адлітых з металу – унікальны ўзор 
ліцейнага мастацтва. Аднак, на жаль, з-за сваёй несумаштаб-
насці яны не маюць істотнай дэкаратыўнай значнасці. 

Сваеасаблівым прыступ-
кавым стылабатам вежы 
ёсць шырокі марш лесвіцы і 
высокі цокаль. Вось сіметрыі 
галоўнага фасада вызначана 
«ружаю» і трыма вузкімі 
прамавугольнымі вокнамі 
над уваходным парталам. У 
аснове мастацкай вобраз-
насці касцёла палягаюць 
моцна спрошчаныя матывы 
гатычнага дойлідства. Аднак 
будаўнікі касцёла рашуча 
адмовіліся ад шырачэйшага 
арсеналу дэкаратыўных 
форм і эстэтызацыі каркас-
най канструктыўнай схемы 
гатычнага стылю. Гэта было 
абумоўлена ў першую чаргу 
выкарыстаннем арматурнага 

прафіляванага металу ў кладцы, жалезабетону ў перакрыццях, 
беспасрэдным уплывам канструкцыі на форму.

Рэзкі кантраст з неатынкаванымі фасадамі будынка ства-
рае яго інтэр’ер. Ён вырашаны ў маналітных буйных формах 
і падзелены (па кантрасце) чатырма прапарцыянальна тон-
кімі жалезабетоннымі слупамі на тры нефа. Цэнтральны неф 
перакрыты люстраным скляпеннем, а бакавыя падзелены на 
вялікія кесоны з плоскаснымі перагародкамі і перакрыццямі, 
апрацаванымі сціплымі профілямі. Столь палягае на жалезабе-
тонных бэльках, якія ля сцен абапіраюцца на выгбы адмысло-
вых кранштэйнаў.

Касцёл Найсвяцейшай Дзевы Марыі ў 
Альбертыне (Слонім). 1920-я гг., 1936 г. 
Архіт. С. Ласкі. Фота аўтара 1992 г.

Над уваходам, на ўсю шырыню касцёла, уладкаваныя хоры, 
якія адкрываюцца ў залю трыма пралётамі аркады. Аб’ём ал-
тарнай часткі перакрыты дэкаратыўным крыжовым скляпен-
нем і ўпрыгожаны пластыкай (адлітай з бетону). Сакрысцiі, 
якія далучаныя да алтара, маюць прамавугольныя планы і 
простыя пляскатыя бетонныя перакрыцці. У тарцы алтарнай 
часткі бажніцы вылучаны прастакутнік лесвічнай часткі, праз 
якую праход вядзе на другі паверх сакрысцiяў. Абапал першай, 
ніжэйшай часткі вежы размешчаны бакавыя прытворы. Лесвіца 
на званіцу вядзе з левага прытвору, а спуск далоў, у сутарэнні, 
змешчаны ў левым прытворы.

Прыкладна гэтаксама трактаваны і гістарычны прататып у 
касцёле в. Крошын Баранавiцкага раёна. Гэты храм быў па-
будаваны ў 1932 г. Праўда, на гэты раз рэтраспектывізм зусім 
адцягнуты, няпэўны. Крошынская бажніца – просты ў плане 
будынак, перакрыты высокім двусхільным дахам. Над апсідай 
размешчана пластычная сiгнатура-ліхтар.

Касцёл Маці Божай Фацімскай ў Нагорным. 1933 г.  
Выгляд з боку алтара. Фота А. Дыбоўскага 2004 г.

Галоўны фасад вырашаны як двух’ярусная кампазiцыя 
атыкавага тыпу. Знешні дэкор характэрны для канструкты-
візму – магутныя лапаткі, прастакутныя бленды, цяга між па-
верхамі, простага квадратнага профілю гзымсы. Цэнтральны 
ўваход вырашаны як партал-лоджыя. Другі ярус фасаднага 
шчыпца выкананы ў выглядзе гіпертрафаванай атыкавай 
сцяны, якую абапал флянкуюць па кутах паралелепіпеднымі 
пінаклямі. Пасярэдзіне роўнядзі шчыпца выкладзены простым 
рэльефам лацінскі крыж. Заходняя прастора святыні перакры-
тая цыліндрычным скляпеннем пры дапамозе жалезабетонных 
арак.

Звонку касцёл пабелены. Яго вобразную характарыстыку 
ўзбагачае каларытная каменная бутоўка высокага цокалю.

Аскетызм архітэктурнага ўбрання інтэр’ера падкрэслівае 
масiўная каваная жырандоля XIX ст. (работа паэта i каваля 
Паўлюка Багрыма) з жалеза і ліставой бронзы.

У духу постнеаготыкі пабудаваны ў 1937 г. касцёл Най-
свяцейшай Дзевы Марыі ў вёсцы Зарачанка. Рыма-каталіцкая 
парафія паўстала тут толькі ў 1927 г. [2]. Пабудаваны з шырокім 
прымяненнем жалезабетонных канструкцый, гэты храм, аднак, 
мае таксама рэтраспектыўны характар. Кампазiцыя святыні мае 
падкрэслена дынамічны характар, што падкрэсліваецца высо-
кай двух’яруснай, квадратнай вежай з высокім васьмігранным 
шпіцом. Рэтраспектыўны характар надае і высокі прытвор пры 
галоўным фасадзе, са стрэльчатым арачным уваходам і скуль-
птураю Дзевы Марыі на шчыпцы. Высокія стральчатыя вокны 
зашклёныя вітражамі. Аднак атынкаваныя гладкія сцены фаса-
даў і інтэр’ераў, буйнамаштабнае чляненне архітэктурных час-
цін, высокая ступень абагульнення дэталей сведчаць пра ўжо 
новае мысленне, калі гістарычная стылістыка інтэрпрэтуецца 
адвольна, для стварэння новага вобразу.

Касцёл Беззаганнага Зачацця Найсвяцейшай Дзевы Ма-
рыі ў Ідолце Міёрскага раёна пабудаваны ў 1937–1940 гг., гэ-
таксама прывязваецца да рэтраспектыўнага вобраза, блізкага 
вонкава да прататыпаў раманскай архітэктуры. Гэты храм 
уяўляе сабою простае ў плане збудаванне зальнага тыпу, што 
моцна дынамізуецца асіметрычна пастаўленай квадратнай у 

плане вежаю i арачнай галерэяй на галоўным фасадзе. Галоўны 
фасад таксама аздоблены вакном-ружаю і нішаю са скульпту-
рай Святога Ізідара. Вялікую дэкаратыўнасць надае гэтаму кас-
цёлу кладка з адносна дробнага бутавага камення, што ў другім 
ярусе сцен пераходзіць у цагляную муроўку з шэрай цэглы. Су-

пастаўленне гладкіх і фактурных частак, выразна аскетычная 
каляровая гама яшчэ больш падкрэслівае рэтраспектыўную 
стылістыку храма.

Унутраная прастора ў духу базiлікі падзеленая на тры нефы 
аркадамі, што перагукаюцца з паўцыркульнымі, у раманскім 
духу, аконнымі праёмамі. Храм вельмі сціпла аздоблены, што 
адпавядае яго рэтраспектыўнаму харкатару.

Тыпалагічна блізкі да гэтай группы помнікаў і касцел у 
в. Дарава Ляхавіцкага раёна. Ён мае надзвычай арыгінальнае 
канструктыўнае рашэнне, бо складзены быў з бетонных бло-
каў, што павырэзвалі з папярэдніх будынкаў. Стары дараўскі 
драўляны касцёл згарэў восенню 1915 г., бо паўз яго праходзіла 
лінія фронту. У 1916 г. нямецкія ўлады дазволілі вярнуцца з бе-

Касцёл Унебаўзяцця Найсвяцейшай Панны Марыі ў Дараве. 1938 г.  
Iнж. Б. Іваньчык. Фота Д. Салаша 2004 г.

жанства жыхарам Дарава і Літвы. Сродкаў на касцёл не было, а 
таму вырашылі перш зрубіць невялікую капліцу, якую асвяцілі 
ў 1926 г. Быў закладзены падмурак для новага касцёла. Улетку 
1931 г. у Дарава прыехаў ксёндз Станіслаў Шаплевіч, які ўзяўся 
працягваць будаўніцтва святыні. Каб не траціць сродкі на за-
куп матэрыялаў, вырашана было выкарыстаць цэльналітыя бе-
тонныя нямецкія бліндажы. З іх высякалі блокі, з якіх і пачалі 
мураваць сцены касцёла паводле праекта інжынера Браніслава 
Іваньчыка.

У 1936 г. ад пакінутага без нагляду кадзіла ўзнік пажар і 
згарэла Дараўская каплічка. Але гэты прыкры выпадак толькі 
прыспешыў старанні парафіян. Праз год пасля гэтага здарэння 
будаўніцтва Дараўскага касцёла было закончана і 15 жніўня 
1938 г. біскуп Пінскі Казімір Букраба асвяціў яго.

У 1944 г. падчас паветранага бою савецкага і нямецкага са-
малётаў была падпаленая і згарэла Дараўская плябанія. Быў 
значна пашкоджаны і будынак касцёла. Але касцёл у Дараве 
яшчэ ў 1949 г. забралі ў вернікаў і зрабілі з яго склад. Цяпер 
адноўлены.

Падобным чынам склаўся і лёс касцёла Святых апосталаў 
Пятра і Паўла ў Камянцы Брэсцкай вобласці. Старасвецкі кас-
цёл быў фундаваны каралём Аляксандрам у 1501 г. Адбудаваны 
пробашчам кляштара Рыгорам Гіжэцкім у 1723 г. Пабудаваны 
ў традыцыях народнага драўлянага дойлідства касцёл 16 каст-
рычніка 1729 г. кансэкраваны біскупам Луцкім Стэфанам Руп-
неўскім. У ноч з 23 на 24 ліпеня 1924 г. камянецкі касцёл Святых 
апосталаў Пятра і Паўла, што захоўваў вялікія рэліквіі і мас-
тацкія каштоўнасці, згарэў ад маланкі. Але абразы, харугвы ад-
начасова i іншы каштоўны пасаг былі вынесены з пылаючага 
касцёла.

Будаўніцтва новага вялікага мураванага будынку пачалося 
праз год, у 1925-м, але цяжкасці матэрыяльнага характару не 
дазволілі завяршыць будоўлю, і канчаткова яе завяршылі ў час 
Другой сусветнай вайны, у 1944 г. Восенню 1959 г. касцёл быў 
разрабаваны i моцна пашкоджаны савецкімі ўладамі, ператво-
раны ў склад. Цяпер адноўлены.

Яшчэ больш самабытна праблема сінтэзу традыцыйнага 
тыпу храма і формаўтвараючага пачатку канструкцый, які ўжо 
ў XX ст. разумелі і як паўнавартасны элемент эстэтызацыі, вы-
явілася ў праваслаўным будаўніцтве. Яскравым прыкладам 
удалай стылізацыі візантыйскіх форм і рацыянальнага выка-
рыстання якасцей новых матэрыялаў можа служыць царква ў 
в. Дольная Рута Карэліцкага раёна. Гэта вельмі цэльны па за-
думе помнік дойлідства, царква Усіх Святых, пабудаваны ў 
1935 г. Тут канструктыўная логіка прататыпу з’явілася асновай 
прасторавай кампазiцыі. У той жа час мастацкі вобраз храма 
сфармiраваны на падставе чыстых пласкасных аб’ёмаў, якія 
ствараюць дынамічную ўзаемасувязь паасобных проста чыта-
емых форм.

Аднанефавая, зальнага тыпу бажніца перакрытая вальмавай 
страхою з цыбулепадобным шматгранным купалам на васьме-
рыку. Над бабінцам – аднаярусная званіца з шатровым завяр-
шэннем, ушчыльную да якога прыстаўленыя яшчэ чатыры дэ-
каратыўныя купалкі-макаўкі. Такая трактоўка артадаксальнага 
«пяціглавія», перанесенага з асноўнага аб’ёму на званіцу, зусім 
не традыцыйная. Аднак руплівая прапрацоўка пучка макавак 
рэзка кантрастуе з простымі кубічнымі аб’ёмамі ўсяе царквы, 
ствараючы сваеасаблівы кантрапунктны рытм, прымушаючы 
прастору гусцець, расцягвацца, вібраваць, ствараючы іерархіч-
ную сістэму фокусаў і субдамінантаў.

Да бабінца прымкнуты двухкалонны, мініяцюрны ў візуаль-
ным успрыманні порцік, які акцэнтуе галоўны ўваход у храм. 
Шырока вынесеныя прыступкі лесвіцы, моцна вынесены пор-
цік ствараюць даволі самастойны модуль, пранікаючы ў атача-
ючае асяроддзе. Гэта сведчыць пра новыя ўзаемаадносіны ар-
хітэктурнага аб’екта з натуральным атачэннем. Пры жорсткай 
ўзаемасувязі элементаў будынку тут прасочваецца памкненне 
да «ўцягвання» ў іх знешняй прасторы.

Сцены царквы Усіх Святых прарэзаныя высокімі i шы-
рокімі аконнымі атворамі (першапачаткова прамавугольнымі) 
у асноўным аб’ёме і некалькі меншымі ў сценах бабінца. Шы-
рокія паўцыркульныя праёмы пяцігаловай званіцы падкрэс-
ліваюць не толькі яе лёгкасць, якая супрацьпастаўленая ўсяму 

будынку, але і яе абсалютнае 
дамінаванне ў выглядзе цар-
квы, настойваючы на асаблі-
васцях культавых традыцый 
праваслаў’я.

Царква ў Дольнай 
Руце – характэрны помнік 
культавага дойлідства, якiя 
ўяўляе сабою сiнтэз трады-
цыйных уяўленняў і новай 
пластычнай мовы канструк-
тывізму.

Найбольш адметным 
будынкам сярод памянёнай 
групы аб’ектаў з’яўляецца 
мячэць у Відзах. Рашэнне 
пра яе будаўніцтва было 
прынятае 1 ліпеня 1923 г., 
калі ў Відзах адбыўся адмыс-
лова першы арганізацыйны 
сход тамтэйшых мусульман. 
Сход абраў мулой Аляксан-
дра Радкевіча, які займаў 

гэту пасаду і да вайны. Гарадскі камітэт па аднаўленнi святыні 
ўзначаліў мула. Мячэць была ўрачыста адчынена 15 чэрвеня 
1934 г. Прысутнічалі вернікі Відзаў і наваколля, прадстаўнікі 
ўладаў. Першую службу правёў муфцій Рэчы Паспалітай Якуб 
Шынкевіч. Уяўленне аб знешнім выглядзе храма даюць два фо-
таздымкі, што ўдалося выявіць К. Шыдлоўскаму ў аддзеле рука-
пісаў Нацыянальнай бібліятэкі ў Варшаве, сярод падборкі фо-
таздымкаў да рукапісу ўспамінаў былога браслаўскага старосты 
З. Янушкевіча (Rkp BN, akc. 11199, t. 2, f. 58).

Бачна, што гэта быў трохнефавы будынак зрубнай канс-
трукцыі. Кожны з нефаў меў асобны дах з бляхі. Галоўным ар-
хітэктурным акцэнтам з’яўлялася чатырох’ярусная вежа, якая 
прымыкала да асноўнага будынку з правага боку ад пярэдняга 
фасада. Вежа мела ступеньчатую кампазiцыю. Першы яе ярус, 

Мячэць у Відзах. 1934 г. Здымак 1930-х гг. 
Rkp BN, akc. 11199, t. 2, f. 58

блізкі да квадрата, знаходзіўся на ўзроўні галоўнага нефа. Астат-
нія ярусы былі, відавочна, каркаснымі, другі і чацвёрты – аша-
ляваны вертыкальна, трэці – гарызантальна. Ярусы вылучаліся 
выразнымі карнізамі. Асноўны аб’ём і першы ярус вежы мелі 
прамавугольныя аконныя праёмы, другі ярус – паўцыркуль-
ныя, трэці – двухгранныя, апошні не меў вокнаў. Уваход у мя-
чэць знаходзіўся на бакавым фасадзе вежы і быў аформлены 
навесам на дзвюх калонах. 

Сцены мінарэта былі пафарбаваныя ў зялёны колер, а 
гзымсы, ліштвы, дзверы – у белы. Гэта быў просты нешаляваны 
зруб з двума прырубамі: квадратным у плане прытворам і невя-
лікім прастакутнікам міхраба, нішы ў накірунку Каабы, іслам-
скай святыні ў Мекке. Над прытворам узвышалася шаляваная 
трох’ярусная вежа – мінарэт. Завяршаў вежу шпіль з паўмеся-
цам. Над вільчыкам, з супрацьлеглага боку, была пастаўлена дэ-
каратыўная вежачка, таксама завершаная паўмесяцам. 

Абрыс стромкага мінарэта актыўна фармiраваў панараму 
ўсяго мястэчка, перагукаючыся з вострымі вежамі неагатыч-
нага касцёла. Мячэць дзейнічала да канца 1940-х гг., пасля за-
крыцця яе разабралі. 

новы стыль

Больш паслядоўна прынцыпы формаўтварэння праз канс-
трукцыю на падставе прымянення новых матэрыялаў пра-
явіліся ў культавай архітэктуры канца 1930-х гг. Тэхналагічна 
стала магчымым вырашаць галоўныя задачы эпохі – будаваць 
манументальна, хутка i адносна танна. Разам з тым паўсталі 
зусім новыя, нетрадыцыйныя праблемы стылю і вобраза куль-
тавага будынку. Такім чынам, паўстала невялікая группа храма-
вых будынкаў у духу чыстага канструктывізму, што спалучаў у 
сабе рысы посткласіцыстычнага манументалізму і новага фун-
кцыяналізму.

Яркі прыклад – гарнізонны касцёл Св. Антонія Падуан-
скага ў Брэсце. Святыня была пабудавана ў 1938 г. у цэнтры 
горада і да сёння з’яўляецца адной з самых значных гарадскіх 
дамінант. Праект касцёла быў складзены архітэктарам Юза-
фам Бараньскім. Але гэты храм служыў свайму прызначэнню 

нядоўга. Да захопу горада ў 
1939 г. спачатку гітлераўскімі, 
а пасля савецкімі войс-
камі, храм быў нiчыйны. Ад  
1941 да 1944 г. гэты рыма-ка-
таліцкі касцёл выкарыстоў-
ваўся для нямецкіх лютэран-
скіх богаслужэнняў. Нату-
ральна, у час вайны храм быў 
зачынены, але збярогся. Гэта 
самы буйны помнік у Бела-
русі сакральнага дойлідства 
ў стылі канструктывізму. 
Храм уяўляе сабой праста-
кутны аб’ём малельнай залы 
з вялікай вежаю-званіцаю на фасадзе. Абапал алтарнай часткі 
далучаныя ніжэйшыя, квадратныя ў плане аб’ёмы дапаможных 
памяшканняў. У званіцы лесвіца вядзе на хоры, што адкры-
валіся ў малельную залу прастакутным атворам. 

Яшчэ адным з найбольш цікавых прыкладаў можа 
служыць касцёл Святога Антонія Падуанскага ў Антопалі 
(Драгічыншчына). Гэты касцёл быў пабудаваны для жаўнераў 
і пажарных мясцовага гарнізона ў 1938 г., у самым цэнтры 
мястэчка. 

Просты прастакутны аб’ём касцёла перакрыты пластычнай 
страхою з некалькімі вальмамі над алтарнай часткай. Галоўны 
фасад вызначаны даволі высокай двух’яруснай званіцай у 
выглядзе квадратнай у сячэнні вежы з пляскатым перакрыццем 
даху. Вось сіметрыі фасада адзначана прастакутным парталам, 
флянкаваным абапал дзвюма глыбокімі аркавымі нішамi, а 
таксама вузкім, моцна выцягнутым аконным праёмам, якi 
размешчаны ў другім ярусе званіцы на ўсю яго вышыню (каля 
трох метраў), акно раскрываецца на маленькі балкон, што ўлад-
каваны пры дапамозе бетоннай пліты з агароджаю з каваных 
прэнтаў. Бакавыя фасады пазбаўленыя ўсялякага дэкору i рыт-
мічна раздзеленыя прастакутнымі аконнымі праёмамі, глыбока 
ўрэзанымi у таўшчыню муроў.

Касцёл Антонія Падуанскага ў Брэсце. 
1938 г. Архіт. Ю. Бараньскі

Канструктыўна-плас-
тычная форма касцёла зас-
наваная на спалучэнні про-
стых архітэктонаў, прарэза-
ных дакладнымі i простымі 
геаметрычнымі праёмамі. 
Сціпласць і адначасова ма-
нументальнасць асноўных 
элементаў плана і яго мак-
сiмальная прастата – гэта 
тыя канцэптуальныя ўста-
ноўкі перамагаючага рацы-
яналізму, якi канчаткова 
ўвайшоў у практыку бу-
даўніцтва канца 1930-х гг. З 
пасляваеннага часу касцёл 
Святога Антонія у Антопалі 
выкарыстоўваецца як па-
жарнае дэпо.

Блізкі паводле пэўных 
вобразных характарыстык 

да антопальскага касцёла і касцёл у Давыд-Гарадку 
(Століншчына). Аднак пры ўсёй блізкасці да схемы аб’ёмна-
прасторавай кампазiцыі касцёла ў Антопалі гэты помнік 
больш па памерах і значна болей выкарыстаны дэкаратыўныя 
магчымасці будаўнічых матэрыялаў. Для раскрыцця яго архі-
тэктанічнай структуры прыцягнута колерафактурная апра-
цоўка паверхняў сцен. Для гэтага выкарыстоўваецца адкрытая 
кладка чырвонай і жоўтай цэглы, шэры бетон і каваная сталь, 
высокі цокаль выкладзены з бутавага нешліфаванага камення 
(як у Радуні ці Крошыне). 

У адрозненне ад антопальскага касцёла аконныя праёмы тут 
больш высокія, у вежы замест аднаго акна – трыфорыюм, якi 
выцягнуты на ўсю даўжыню другога яруса (зараз вежа часткова 
разабраная). На бакавых фасадах вокны маюць паўцыркульныя 
завяршэнні.

Касцёл Антонія Падуанскага  
ў Антопалі. 1938 г. Фота аўтара 1992 г.

Паводле сваіх вобраз-
ных характарыстык гэты 
помнік вельмі блізкі да гэтак 
званага «манументалізму» 
ў Італіі 1930-х гг., у прыват-
насці да работ італьянскага 
дойліда П’ячэнцiні. Гэты 
арыгінальны будынак (ця-
пер Дом культуры) і дасёння 
займае істотнае месца ў ан-
самблі гарадскога асяроддзя, 
размешчаны на пагорку на 
скрыжаванні трох вуліц.

Вельмі цікавай і адметнай паводле свайго канструктыўнага 
вырашэння ёсць царква Раства Багародзіцы ў в. Явар, што на 
Дзятлаўшчыне. Храм быў пабудаваны ў 1933 г. Аснову яго канс-
трукцыі складае муроўка з бетонных блокаў з выкарыстаннем у 
падмурку бетоннай апалубкі і часткова каркаснай канструкцыі 
з жалезабетону пры вывадзе 
дэталяў інтэр’ера. 

Гэты храм мае выразную 
трох’ярусную кампазiцыю, 
што складаецца з праста-
кутных у плане, перакры-
тых двухсхiльнымi стрэхамi 
аб’ёмаў прытвора з бабiнцам, 
зальнага аб’ёму i алтарнай 
часткi з рызнiцай.

Калiсьцi царква вянча-
лася макаўкаю на двух’ярусным чацверыковым барабане. Пом-
нік быў нязначна пашкоджаны. Цяпер царква зноў дзейнiчае.

Касцёл Антонія Падуанскага ў Давыд-Га-
радку. 1938 г. Фота аўтара 1992 г.

Царква Раства Багародзіцы ў  Явары. 
1933 г. Фота аўтара 1992 г.

Архітэктура Заходняй Беларусі прайшла няпростую i ціка-
вую эвалюцыю з 1915 па 1940 г., ва ўмовах несавецкага дзяржаў-
нага ладу. Тым больш цікавым і каштоўным падаецца нам тра-
дыцыя культавай архітэктуры, што пратрывала на нашых зем-
лях да сярэдзіны ХХ ст.

Шматлікія храмы, што былі запраектаваныя яшчэ напярэ-
дадні Першай сусветнай вайны і дабудоўваліся ва ўмовах ня-
мецкай акупацыі, мелі відавочна рэтраспектыўны характар, 
пераважна неагатычны. Перыяд першай нямецкай акупацыі 
характарызаваўся адменаю шматлікіх бюракратычных бар’ераў 
для неправаслаўных рэлігійных суполак і, адпаведна, усплёскам 
храмавага будаўніцтва. Аднак ва ўмовах вайны і гаспадарчага 
крызісу яны вызначаліся даволі сціплымі памерамі і таннасцю 
матэрыялаў.

У выніку кампаніі рэвіндыкацыі ў праваслаўнай царквы былі 
аднятыя шматлікія храмы, што некалі належалі каталіцкай цар-
кве (усходняга і рымскага абрадаў) і вернутыя першаўласнікам. 
З аднаго боку, гэта прывяло да часовага крызісу ў рэлігійным 
жыцці, а з іншага – стымулявала новае царкоўнае будаўніцтва 
праваслаўнай канфесіі.

Напрыканцы 1920-х гг. у сакральным дойлідстве імкліва па-
чаў стварацца нацыянальны стыль у рэчышчы нацыянальнага 
рамантызму. Вялікая заслуга ў стварэнні ўласна беларускага на-
цыянальнага стылю належыць Льву Вітану-Дубейкаўскаму.

Крыніцамі пошукаў нацыянальных рамантыстаў была ціка-
васць да неабарока, што стала вельмі папулярным і ў цывіль-
ным, дзяржаўным будаўніцтве, імпарт прыёмаў гэтак званых 
закапанскага, татранскага, старапольскага стыляў, што ўжо 
склаліся ў  Паўднёва-Усходняй Польшчы і на Галіцыі перад Пер-
шай сусветнай вайной. Прыблiзна адначасова з пошукамi паля-
каў i ўкраiнцаў была запачаткаваная i беларуская тэорыя нацы-
янальнага стылю ў драўляным будаўнiцтве. Яе пачынальнiкам 

стаў Леў Вiтан-Дубейкаўскi, якi з’яўляецца аўтарам спецыяль-
най работы «Эвалюцыя i рэформа дзераўлянага будоўнiцтва». 

З 1930-х гг. малапамернае культавае будаўніцтва рымска-
каталіцкай царквы, пры дзяржаўнай падтрымцы, пераважна 
драўлянае, набыло масавы характар. Стылістычна будынкі гэ-
тай пары характарызуюцца ўмоўна-рэтраспектыўнымі рысамі, 
з вялікім уплывам традыцыйных мясцовых будаўнічых прыё-
маў.

Пэўнае развіццё ў 1930-я гг. у Заходняй Беларусі атрымаў і 
неакласіцызм. Гэтак, Свята-Пакроўскі сабор у Баранавічах стаў 
самым адметным збудаваннем у гэтым кірунку ў даваеннай Бе-
ларусі.

Напрыканцы 1930-х гг. паўсталі храмы ў мадэрнізацый-
ным духу тагачаснага канструктывізму. Новыя тэхналагічныя 
прыёмы і матэрыяльныя магчымасці дазволілі ствараць іншыя, 
нетрадыцыйныя вобразы храмавых будынкаў.

Уз’яднанне Усходняй і Заходняй Беларусі ўзнавіла «рэлігій-
нае пытанне», бо ў Заходняй Беларусі да 1939 г. дзейнічала 446 
касцёлаў, 542 царквы, 387 сінагог, 14 манастыроў. Святарскую 
паслугу выконвала 617 каталіцкіх, 606 праваслаўных святароў, 
293 рабіны. Да 1939 г. у СССР налічвалася 50 тыс. каталікоў, пасля 
далучэння – 6,5 млн. Савецкая ўлада, адкрыта прапагандуючы 
атэізм, распачала бязлітаснае змаганне з вернікамі і клiрам. 
Ужо да вайны новая ўлада адразу пачала з арышту святароў і 
закрыцця храмаў. Але ажыццявіць задуманае не паспелі: пача-
лася вайна. Масавы пасляваенны тэрор у адносiнах да жыхароў 
Заходняй Беларусi, татальнае знiшчэнне культавых цэнтраў, 
эмiграцыя альбо фiзiчнае знiшчэнне ўсёй даваеннай iнтэлiген-
цыi нанеслi невяртальны ўрон беларускай культуры. На жаль, 
большасць храмаў 1920–1930 гг. да нас не дайшло, многiя мо-
цна перабудаваныя i прыстасаваныя да iншых мэтаў. Да гэтага 
неабходна дапоўнiць, што немагчыма цяпер знайсцi i архiўных 
матэрыялаў таго часу. Частка архiваў прапала ўжо ў 1939 г. пры 
iмкненнi iх эвакуяваць, пазней не звярталася ўвага на iх патэн-
цыянальную каштоўнасць, i аб iх захаваннi нiхто не клапацiўся. 
Пасля Другой сусветнай вайны новая культавая архiтэктура ў 
Беларусі як адзiн з тыпаў сучаснага будаўнiцтва перастала iсна-
ваць увогуле да 1991 г.

